
[bookmark: _Toc517152560]ა) პრემიერმინისტრობის კანდიდატის, მამუკა ბახტაძის განცხადება სამინისტროების შემცირებასა და სამომავლო გეგმებთან დაკავშირებით
18 ივნისს გამართულ ბრიფინგზე, საქართველოს პრემიერმინისტრობის კანდიდატმა, მამუკა ბახტაძემ განაცხადა, რომ 19 ივნისს, პარლამენტს წარუდგენს მთავრობის შემადგენლობას, რომელიც ქვეყანას, მხოლოდ, რამდენიმე კვირის განმავლობაში უხელმძღვანელებს. მისი თქმით, სტრუქტურული ცვლილებების განხორციელებას დიდი დრო სჭირდება და იმისთვის, რომ კონსტიტუციის ჩარჩოებიდან არ გავიდნენ, სამთავრობო ცვლილებები ორ ეტაპად განხორციელდება. პირველ ეტაპზე, მასთან ერთად არ იქნებიან მხოლოდ ის მინისტრები, რომლებმაც თანამდებობები უკვე დატოვეს, ესენი არიან - ეკონომიკის მინისტრი დიმიტრი ქუმსიშვილი და საგარეო საქმეთა მინისტრი, მიხეილ ჯანელიძე. მათ ნაცვლად, პრემიერმინისტრობის კანდიდატი პარლამენტს დროებით დასამტკიცებლად, მათი მოვალეობის ახლანდელ შემსრულებლებს, მინისტრების მოადგილეებს - გიორგი ჩერქეზიშვილსა და დავით ზალკალიანს წარუდგენს. ასევე მინისტრის მოადგილე, ნიკოლოზ გაგუა იქნება წარდგენილი ფინანსთა მინისტრის პოსტზე, თავად მამუკა ბახტაძის ნაცვლად. პრემიერმინისტრობის კანდიდატის განცხადებით, დროებით მინისტრთა კაბინეტის დამტკიცებისა და შესაბამისი სტრუქტურული ცვლილებების გატარების შემდეგ, დაახლოებით სამ კვირაში, ქვეყანას 14-ის ნაცვლად 11 სამინისტრო ექნება და მთავრობაც ახლიდან წარსდგება პარლამენტის წინაშე დასამტკიცებლად. მამუკა ბახტაძემ დღეს არ დამალა, რომ ცვლილებების მეორე ეტაპზე, მინისტრთა კაბინეტში, ახალი სახეებიც გამოჩნდებიან.
საინფორმაციო გამოშვებების ერთ-ერთი მთავარი თემა დღეს იყო ის, თუ რომელი სამინისტროები უქმდება და ვის მოუწევს თანამდებობების დატოვება. გავრცელებული ინფორმაციით, უქმდება სასჯელაღსრულებისა და პრობაციის სამინისტრო, რომელსაც ამ დრომდე კახა კახიშვილი ხელმძღვანელობს და ის იუსტიციის სამინისტროს უერთდება. ამ ეტაპზე უცნობია, ვინ უხელმძღვანელებს გაერთიანებულ სამინისტროს, თუმცა ამბობენ, რომ ეს შეიძლება აღარ იყოს თეა წულუკიანი. ორ ნაწილად დაიშლება დევნილთა სამინისტრო. სოზარ სუბარის უწყებიდან ფუნქციებს ნაწილი ინფრასტრუქტურის, ნაწილი კი ჯანდაცვის სამინისტროში გადავა. გავრცელებული ინფორმაციით, ინფრასტრუქტურის სამინისტრო შეითავსებს ენერგეტიკის სფეროსთან დაკავშირებულ საკითხებსაც, რომელიც ცოტა ხნის წინ, ყოფილი პრემიერმინისტრის გადაწყვეტილებით, ეკონომიკის სამინისტროს შეუერთდა. ცვლილებები შეეხება კულტურისა და სპორტის სამინისტროსაც, რომელიც განათლების სამინისტროს დაქვემდებარებაში გადავა.
პრემიერმინისტრობის კანდიდატის განცხადებებსა და მოსალოდნელ ცვლილებებს, დღეს მმართველი გუნდისა და ოპოზიციის წარმომადგენლებიც გამოეხმაურნენ. ამ საკითხზე კომენტარი გააკეთეს ექსპერტებმაც.
მამუკა ბახტაძე: „უახლოეს დღეებში საქართველოს პარლამენტმა ნდობა უნდა გამოუცხადოს ახალ მთავრობასა და მის პროგრამას. ამ პროგრამის ერთ-ერთი მთავარი პრინციპი კი მცირე მთავრობის კონცეფციაა, რაც თავის თავში გულისხმობს მოქნილ და ეფექტურ სამთავრობო სტრუქტურებს და შემცირებულ მთავრობის ზომას მთლიან ეკონომიკაში. ჩვენს მიერ დაგეგმილი სტრუქტურული რეფორმის ფარგლებში მთავრობაში შემავალი სამინისტროების რაოდენობა დღეს არსებული 14-დან 11-მდე შემცირდება. ეს რეფორმა, რომელიც სამთავრობო პროგრამის ნაწილია და დაუყოვნებლივ უნდა განხორციელდეს, საჭიროებს საკანონმდებლო ცვლილებებს, რაც შესაბამის დროსა და პროცედურებს მოითხოვს და ჩვენთვის ნდობის გამოცხადება კანონით დადგენილ ვადებში, სამწუხაროდ, ვერ ესწრება. შედეგად, ვიღებთ ვითარებას, როცა ხვალ პარლამენტის წინაშე ნდობის მოსაპოვებლად უნდა წარვსდგეთ დღეს არსებული სამთავრობო სტრუქტურითა და კაბინეტის წევრთა ფორმალური შემადგენლობით, რომელთა ნაწილი ახალი კაბინეტის წევრი აღარ იქნება, ხოლო დაახლოებით 2-3 კვირის შემდეგ, როდესაც საკანონმდებლო და საკადრო ცვლილებები განხორციელდება და დასრულდება კონსულტაციები პარლამენტში, ეს პროცედურა, განხილვები კომიტეტებში, ფრაქციებსა და პლენარულ სხდომაზე, ხელახლა უნდა გავიაროთ უკვე განახლებულ მინისტრთა კაბინეტთან ერთად. შექმნილი ვითარებიდან გამომდინარე, დროის დაზოგვის, პროცედურული ფორმალიზმისა და დუბლირების თავიდან აცილების მიზნით, მე დღეს შევთავაზე ჩვენს საპარლამენტო გუნდს, დაიწყონ კონსულტაციები პარლამენტში წარმოდგენილ პოლიტიკურ ჯგუფებთან, რათა მთავრობისთვის ნდობის გამოცხადების პროცედურა შემდეგი ორი დღის განმავლობაში, შედარებით, შემჭიდროვებულ ვადებში გავიაროთ, ხოლო სამთავრობო პროგრამისა და მთავრობის პერსონალური შემადგენლობის დეტალური განხილვა, მინისტრთა კაბინეტის ახალი სტრუქტურით წარდგენის დროს მოვახდინოთ, როდესაც პარლამენტის წინაშე ნდობის მოსაპოვებლად წარსდგებიან უშუალოდ ის მინისტრები, ვინც ჩემთან ერთად უნდა იტვირთოს პოლიტიკური პასუხისმგებლობა სამთავრობო პროგრამის შესრულებაზე. აქვე, მინდა დავაზუსტო, რომ სამთავრობო პროგრამა სრულად არის მზად და დღეს იგი დადგენილი პროცედურის თანახმად განსახილველად შევა პარლამენტში. ვიმედოვნებ, რომ საქართველოს პარლამენტში პოლიტიკურ ჯგუფებს შორის ამ საკითხზე კონსენსუსი შედგება... მცირე მთავრობის კონცეფცია გულისხმობს მთავრობის ზომის შემცირებას ეკონომიკასთან მიმართებაში ისე, რომ ის არ აღემატებოდეს 3, 9 %-ს. თანხაში ეს ნიშნავს, რომ ჩვენ მომავალში საშუალება მოგვეცემა საკმაოდ მნიშვნელოვანი თანხა - 100-120 მილიონი ლარის ფარგლებში მივმართოთ სხვა მნიშვნელოვან სოციალურ პროგრამებზე“.
ირაკლი კობახიძე: „როდესაც დასახელდებიან ახალი მინისტრობის კანდიდატები, მათ ექნებათ საკუთარი ხედვა კონკრეტულ დარგებთან მიმართებით, შესაბამისად, განახლება შეეხება ასევე სამთავრობო პროგრამას. აქედან გამომდინარე, იმისთვის, რომ ერთი და იგივე პროცედურა თავიდან ბოლომდე არ გავიაროთ 2-ჯერ, რაც იქნება აზრს მოკლებული, შემოთავაზებულია, რომ ჩვენ ამ ეტაპზე, შედარებით მოკლე ვადებში განვიხილოთ, გავიაროთ ეს პროცედურა და უკვე, დაახლოებით, 3 კვირის თავზე, როცა შემოვა საქართველოს პარლამენტში მთავრობის განახლებული შემადგენლობა, განახლებული სტრუქტურით, იქ მეტი დრო დავუთმოთ ამ პროცედურას. რაც შეეხება მიზეზს, იმისთვის, რომ განხორციელდეს მთავრობის რეორგანიზაცია, უნდა შევიდეს ცვლილებები მთავრობის შესახებ კანონში, ამისთვის საჭიროა პროექტის შემუშავება, საჭიროა მთავრობის სხდომის ჩანიშვნა, ამ პროცედურების გავლა შეუძლებელია ერთი კვირის განმავლობაში და ეს არის სამართლებრივი მიზეზი, რის გამოც ჩვენ გვიწევს სამკვირიანი თუ ოთხკვირიანი ინტერვალით ორჯერ მთავრობისთვის ნდობის გამოცხადება“.
არჩილ თალაკვაძე: „მინდა მივმართო საზოგადოებას და ამომწურავი ინფორმაცია მივაწოდო პარლამენტში, მიმდინარე კვირაში პრემიერმინისტრის დამტკიცებასთან დაკავშირებით. რეალურად, ამ კვირაში პარლამენტში ჩვენ მამუკა ბახტაძეს ვუცხადებთ ნდობას და  ვანიჭებთ მას პრემიერის სტატუსს და ლეგიტიმაციას. ამის შემდეგ, ბატონმა მამუკა ბახტაძემ უნდა წარმოადგინოს მთავრობის განახლებული სტრუქტურა და განახლებული შემადგენლობა. ვინაიდან ჩვენ ვცხოვრობთ სამართლებრივ სახელმწიფოში, სადაც კანონი არის უზენაესი, სწორედ ამ პროცედურით პარლამენტში ჩვენ ვიცავთ კანონს და ამავე დროს, მამუკა ბახტაძეს ვუცხადებთ ნდობას და ვაძლევთ ლეგიტიმაციას, რომ ეს რეფორმა ჩაატაროს. იურიდიულ პროცესს, რომელიც ამ კვირაში უნდა გავიაროთ პარლამენტში, სხვა  ინტერპრეტაციები არ აქვს და ვერც ექნება. მისი ერთადერთი მთავარი მიზანი არის, რომ ჩვენ ნდობა გამოვუცხადოთ ახალ პრემიერს და მივცეთ მას შესაძლებლობა, რომ წარმოადგინოს მთავრობის განახლებული სტრუქტურა და შემადგენლობა... მთავარი ამოცანა უნდა იყოს, რომ მთავრობა იყოს ძალიან ოპერატიული და ძალიან სწრაფი იმ საჭიროებების და პრობლემის გადაჭრაში, რომელსაც საზოგადოება აყენებს, რომელიც ჭირდება პირველ რიგში, ადამიანებს“.
გიორგი კახიანი: „იგეგმება გარკვეული სამინისტროების გაერთიანება და სამინისტორების რესტრუქტურიზაციის თვალსაზრისით, გარკვეული ცვლილებები იქნება. მოგეხსენებათ, რომ ამ ცვლილებების განხორციელებას სჭირდება კანონმდებლობაში შესაბამისი ცვლილებების გატარება, რისი გაკეთებაც შეუძლებალია ერთი კვირის განმავლობაში. მოხდება ამჟამად მთავრობის შემადგენლობის დამტკიცება. ეს იქნება იგივე შემადგენლობა იმ განსხვავებით, რომ სამი სამინისტრო წარმოდგენილი იქნება ფორმალურად, ამ შემთხვევაში უკვე მინისტრის მოადგილეების სახით. ოთხშაბათს, უკვე პლენარული სხდომაზე ვიმსჯელებთ მთავრობისთვის ნდობის გამოცხადებაზე. ამის შემდგომ უახლოეს მომავალში მოხდება უკვე ახალი კანონპროექტების წარდგენა, კერძოდ, იმ კანონპროექტების რომლებიც სამინისტროების გაერთიანებას ეხება“.
ეკა ბესელია: „ამ კვირის ვადაში ვერ მოესწრებოდა ფიზიკურად კანონში ცვლილებების შეტანა, რომელიც წინ უნდა უძღოდეს მთავრობის შიგნით სტრუქტურულ ცვლილებებს და მცირე ზომის მთავრობის ჩამოყალიბებას, ეს არის პროცესი, რომელიც საჭიროა, რომ ვადაში დავინახოთ. მთავრობის სტრუქტურული საქმიანობის შესახებ მთავარი კანონია, რომელშიც არის ჩამოყალიბებული უწყებები, რომელი სამინისტროები გაერთიანდებიან და როგორ მოხდება შერწყმა. ამაზე ჩვენ კიდევ გვექნება მსჯელობა, თუმცა დღეს ზოგადად კონცეფციის დონეზე ვისაუბრეთ. დღეს ბატონმა მამუკამ თქვა, რომ კონკრეტულ გვარებზე და სახელებზე, განახლებული მთავრობის შემადგენლობაში, ვინ შეიძლება იყოს, ამაზე მოგვიანებით იქნება მსჯელობა, მას შემდეგ, რაც სტრუქტურული ცვლილებების თუ შერწყმის საკითხი გადაწყდება, ამიტომ, ამ ეტაპზე მე ვერცერთ გვართან დაკავშირებით ვერ დაგიდასტურებთ ვერანაირ პოზიციას. ჩემი სურვილია, მთავრობის განახლებული შემადგენლობა პასუხობდეს იმ ხედვას, რომელიც აქვს დღეს მთავრობას და ხელისუფლებას მთლიანად და საზოგადოებას... იუსტიციის სამინისტროსა და სასჯელაღსრულების სამინისტროს შესაძლო გაერთიანების საკითხი, მსჯელობის საგანია. ეს ადრეც იყო მსჯელობის საგანი და ეხლაც დგას დღის წესრიგში, თუმცა ამაზე გადაწყვეტილებას ბუნებრივია, მას შემდეგ მივიღებთ, რაც მთლიანობაში დავინახავთ ამ სტრუქტურულ ცვილებებს. რაც შეეხება პროკურატურას, ის არ შედის ამ სტრუქტურული ცვლილებების ჩამონათვალში იმიტომ, რომ კონსტიტუციურმა ცვლილებებმა, რომელიც ჩვენ დავამტკიცეთ და ამოქმედდება საპრეზიდენტო არჩევნების დასრულების შემდეგ, პროკურატურა აღმასრულებელი ხელისუფლებიდან გამოდის და ის იქნება დამოუკიდებელი უწყება, არ იქნება აღმასრულებელი რგოლის არცერთი სამინისტროს ქვეშ და მას ბმა ექნება მხოლოდ პარლამენტთან და პარლამენტთან იქნება ანგარიშვალდებული, ამიტომ, ეს ცვლილებები არ ეხება პროკურატურას“.
მამუკა მდინარაძე: „შემოვა პარლამენტში საკანონმდებლო ინიციატივა და ჩვენ განვიხილავთ ამ საკითხებს. რამდენიმე კვირის შემდეგ, ჩვენ ვიხილავთ ახალ სტრუქტურას და მინისტრების ახალ შემადგენლობას. აქედან გამომდინარე, ჯერ იმაზე საუბარი, კონკრეტულად, რომელი სამინისტროები გაერთიანდება და ეს რამდენად იქნება სწორი, თუ არასწორი, ნაადრევია. შემიძლია ამას დავარქვა ტექნიკური ცვლილებები, იქედან გამომდინარე, რომ, პრაქტიკულად, თუ ეს არ იყო იძულებითი სვლა, მინისტრები არ იცვლებიან, იმ შემთხვევაში, სადაც მინისტრები ყველა ვარიანტში უნდა შეცვლილიყვნენ, ანუ დღეს რაც იქნება წარმოდგენილი პრემიერობის კანდიდატის მიერ, ეს არის ცვლილება, რომელიც თავისთავად უნდა მომხდარიყო, მოადგილეები დაიკავებენ, როგორც ვიცი, მინისტრების ადგილებს დროებით და ამის შემდეგ მოხდება უკვე ახალი კანონპროექტის, ინიციატივის წარმოდგენა და მოხდება ასევე მინისტრების ახალი კანდიდატურების დასახელება“.
რომან კაკულია: „მცირე მთავრობა, როგორც კონცეფცია, ჩემთვის მისაღებია. მთლიანობაში, ერთიანობაში, რომ შეხედავ, საზოგადოებას უნდა ჰქონდეს აღქმა, რომ გონივრულია ზოგადად ხარჯი, რომელსაც მთავრობა თავის თავზე ხარჯავს... იუსტიციის  სამინისტორს საქმიანობა, მისი ის ნაწილი, რაც პროკურატურის საქმიანობას ეხება, ცხადია, ჩვენ საპარლამენტო კომისიის შექმნის გადაწყვეტილებითაც ვაღიარეთ, რომ არსებობს გარკვეული პრობლემები, მაგრამ პრობლემებში არსებობს სუბიექტური და ობიექტური ნაწილი, არსებობს პრობლემა, რომელიც თავისთავად არსებობს და ეს არ არის ერთი ადამიანის სუბიექტური ჩარევის ან ნაკლებად ჩარევის შედეგი, ამაში გარკვეულობას, რა თქმა უნდა, დროც სჭირდება, როდესაც ამაზე ჩამოვყალიბდებით, აქედან გამომდინარე ჩამოყალიბდება პირადად ჩემი პოზიცია“.
გიორგი ვოლსკი: „მთავარია, რომ პრემიერმინისტრს მიეცეს უფლებამოსილება. ყველა პროცედურას გავივლით ჩვეულებრივად, მაგრამ იმ პირობით, რომ სამი კვირის განმავლობაში პრემიერმინისტრი წარმოადგენს სახეცვლილ მთავრობას, სტრუქტურას და შესაბამის საკადრო ცვლილებებთან დაკავშირებით გვექნება ინფორმაცია. ამ ხნის განმავლობაში იქნება კონსულტაციები. სამინისტროთა გაერთიანება არ ნიშნავს, რომ რაიმე ხინჯი ექნება ან რაიმე მნიშვნელობა მოაკლდება იმ დარგს. გაერთიანება სამინისტროების არ ნიშნავს, რომ დარგი იქნება დაკნინებული“.
გედევან ფოფხაძე: „საერთო სტანდარტი ჩემთვის, რომელსაც ქართულ პოლიტიკაში წარმოადგენს თეა წულუკიანი, არის მაჩვენებელი მაღალი პოლიტიკური სტანდარტის და თუ ვინმე გადაწყვეტს, რომ მას ესროლოს ქვა, იმან ესროლოს იუსტიციის მინისტრს, ვინც უფრო მეტს აკეთებდა ამ ყველაფრისთვის და კენჭი იქნება თუ ქვა იქნება, მე მზადა ვარ, ეს ქვა თავზე მოვიხვედრო იმიტომ, რომ დარწმუნებული ვარ, თეა წულუკიანი თავისი მინისტრობის მანძილზე, ყველაფერს აკეთებდა ჩვენი გუნდისთვის, მისი ღირებულებებისთვის, 2012 წლის პირველი გამარჯვებისთვის. მე არ დამავიწყდება თვითონაც ძალიან დაკავებული ვიყავი საარჩევნო რეჟიმით ბორჯომში, მაგრამ მქონდა ერთხელ შესაძლებლობა მის საარჩევნო კამპანიაში მონაწილეობა მიმეღო და სიტყვით გამოვსულიყავი. ხაზგასმით დავაფიქსირე, რომ ის არჩევნები თეა წულუკიანის ნაძალადევის რაიონში, იყო ღირებულებების არჩევნები და ეს ღირებულებები თავისი მოსვლით პოლიტიკაში მოიტანა“.
დავით ჭიჭინაძე: „რომ გახვიდეთ და კითხოთ ხომ ადამიანებს, ყველა იძახის ჩვენი დამრბევი, ჩვენი მტერი, ვინც გავავიწროვებდა, ის ადამიანები არიან საკმაოდ მაღალ თანამდებობებზე და მე ვფიქრობ, ეს არის მისახედი, ამას უნდა მივხედოთ და მინისტრი ვინც იქნება, ზუსტად ამას უნდა მიხედოს, იმიტომ, რომ თვითონ მინისტრი ქუჩაში არ დარბის არც ჯოხით, არც თოფით, არც არაფრით. ეს ახლა ტექნიკური ცვლილებებია და მე ვფიქრობ, იქ იქნება რეალური და პროგრამაც იქნება გაჟღერებული პრემიერმინისტრის მიერ და საკმაოდ საინტერესო კონტურები იკვეთება იმ პროგრამაში.
ჟურნალისტი: რეალურ ცვლილებებში, რამდენი მინისტრის წასვლა იგულისხმება?
დავით ჭიჭინაძე: არ ვიცი, ალბათ, 5-6 მინისტრი შეიცვლება, იმედია“.
კახა კუჭვა: „გარემოს დაცვის კომპონენტი ყოველთვის უნდა იყოს განსაკუთრებული ყურადღების ქვეშ, ეს არის ძალიან მნიშვნელოვანი. მე თავიდანაც ვამბობდი, წინა სტრუქტურული ცვლილებებით არ ჩანდა ეს უპირატესი უფლება გარემოს სამინისტროსი, მე ეხლაც ვთვლი, რომ უკეთესი იქნებოდა, ცალკე იყოს, თუმცა მე მინდა მოვისმინო, პირველ რიგში, ხედვა, თუ როგორი ხედვა აქვს ახალ პრემიერმინისტრს ამ საკითხთან დაკავშირებით და ამის შემდეგ უკვე დავაფიქსირებთ ჩვენს შეთავაზებებსაც“.
სოფიო კილაძე: „ეს არის პრინციპში პრემიერის პრეროგატივა და  მისი გადასაწყვეტია პირველ რიგში საკითხი, ვის წარმოადგენს ის მინისტრობის კანდიდატებად და ამავდროულად, ასევე, ის წარმოადგენს ცვლილებების შესახებ, რომელიც მისი სურვილი არის, რომ განახორციელოს მთავრობის ფარგლებში და ამის შესახებ ჩვენ ბუნებრივია შემდეგ მსჯელობა გვექნება“.
სერგო რატიანი: „დღეს, ხელისუფლება წარმოდგენილი მდგომარეობით, გავს საჭადრაკო დაფაზე განლაგებულ პაიკებსა და ოფიცრებს, რომლებიც განალაგა რაღაცნაირად ბიძინა ივანიშვილმა, მაგრამ ჯერჯერობით არ უთქვამს მათთვის, რა მიმართულებით გააკეთონ სვლები და როგორც ჩანს, ჯერჯერობით ბიძინა ივანიშვილს აღებული აქვს ტაიმ-აუტი იმისათვის, რომ მოიფიქროს, რა გააკეთოს. სინამდვილეში ხელისუფლება, პრემიერი, რომელსაც არა აქვს ხედვა, ის ვერანაირ კრიტიკას ვერ უძლებს... ყველას ესმის, რომ ჩვეულებრივ, როდესაც არის მთავრობის დამტკიცება, ერთ დღეში ეს არ ხდება. რახან დღეს ჩვენ გვაქვს, გარკვეულწილად მოვლენა, რომელსაც ვერც ვხვდები, რა სახელი მოვუძებნო, ეგზოტიკური მოვლენა, რომელსაც პირობითად ჰქვია მთავრობის დამტკიცება, მაშინ მართლაც შეიძლება, რომ ერთი დღე ან შეიძლება, საერთოდ, არ ვიცი... უბრალოდ მართლაც ეგზოტიკურ სიტუაციასთან გვაქვს საქმე და ამ შემთხვევაში ერთი დღე კი არა, საერთოდ, ეს არც არის ცვლილება, რაღაც ფორმალური დამტკიცებაა, ფაქტობრივად, ძველი მთავრობის“.
გიგი წერეთელი: „რას გააკეთებს ეს მთავრობა, როგორ გააერთიანებს ამ სამინისტრეობს იმგვარად, რომ ერთის მხრივ, ეს ბიუროკრატიული ხრაჯები დაიზოგოს და იყოს მცირე მთავრობა, მეორეს მხრივ, იყოს ფუნქციონალური და მართლა რაღაც გააკეთოს. იდეების გახმოვანება, რომ მცირე მთავრობა უნდა იყოს და ბიუჯეტის ხარჯები დავზოგოთ და სიღარიბეს ვებრძოლოთ, ამას ყველა პრემიერმინისტრობის კანდიდატი იტყვის დღეს... მთავარი არ არის მექანიკური შეერთება, მთავარი ის არის, რამდენად ფუნქციონალური და სწორად აწყობილი იქნება ეს სამინისტრო, რამდენად გეგმა იქნება იმისთვის სწორი და მენეჯმენტი, რომ განხორციელდეს ის ცვლილებები, რაც ქვეყანას სჭრიდება. ქვეყანას ძალიან ბევრი რამ სჭირდება და როგორც გაცხადდა, წინა მთავრობა გადაყვა დღეს არსებულ ინდიკატორებს, სიღარიბეს და ა.შ. ამიტომ ეს იქნება ჩვენთვის ამოსავალი პრინციპი“.
რომან გოცირიძე: „როგორც გავიგეთ, იქმნება 2-კვირიანი ფიქტიური მთავრობა და ამის შემდეგ, ხელისუფლების წარმოდგენით იქმნება უკვე ნამდვილი მთავრობა. რომელსაც ჩვენ ვუწოდებთ დროებით მთავრობას, ის მთავრობა იქნება დროებითი, ვინაიდან მისი დამტკიცებისთანავე იქნება საზოგადოებრივი პროტესტი და მოთხოვნა იმის შესახებ, რომ გადადგეს მთავრობა, ვინაიდან ფაქტობრივად, არაფერი იცვლება... იქმნება ფუჭი მოლოდინი მთავრობის ოპტიმიზაციის შესახებ, როგორც უკვე ირკვევა, ეკონომიკის სამინისტრო არ უქმდება, ინფრასტრუქტურის სამინისტრო არ უქმდება, ეს არის ორი უსარგებლო სტრუქტურა. ეკონომიკის სამინისტროც და ინფრასტრუქტურის სამინისტროც უნდა გაუქმდეს და მასში შემავალი ქვემდგომი სტრუქტურები უნდა დაექვემდებაროს ფინანსთა სამინისტროს. სასჯელაღსრულების სამინისტრო უნდა შეუერთდეს იუსტიციის სამინისტროს. ოპტიმიზაციის გეგმას ჩვენ მივესალმებით, მაგრამ ეს არ უნდა იყოს ფორმალური და მას უნდა ჰქონდეს რეალური დატვირთვა“.
სალომე სამადაშვილი: „ხელისუფლებამ სრულიად პანიკურად, კონკრეტულად კი მათმა მმართველმა, ბიძინა ივანიშვილმა, სრულიად პანიკური გადაწყვეტილება მიიღო, როდესაც დაითხოვა მთავრობა ისე, რომ თვითონაც არ იცოდა ან რას გეგმავდა ან რისთვის ხორციელდებოდა ეს ცვლილებები და რაც მთავარია, ვფიქრობ, ყველასთვის ნათელია, რომ დღეს ბიძინა ივანიშვილი არ არის მზად დაითხოვოს საკუთარი სამსახურიდან თეა წულუკიანი და რეალურად განახორციელოს ის ცვლილებები, რასაც ელოდება მისგან საზოგადოება და სწორედ ამიტომ ხდება ამ პროცესის გაჭიანურება, ჩვენი შეხედულებით“.
ნიკა მელია: „ის, რაც დღეს ხდება „ქართული ოცნების“ თავს, მანახეთ ერთი სახელმწიფო, სადაც მსგავსი პრეცედენტი მომხდარა. ამტკიცებენ მინისტრებს, რომლებზეც ამბობენ, რომ რეალურად ეს მინისტრები აღარ იქნებიან ორ-სამ კვირაში. ვერ დალაგდნენ, ვერ გაიგეს, რა აკეთონ თავად ხვალ და ზეგ, არ არსებობს გეგმა, ყოველი დღე მიანიშნებს იმაზე, რომ ქვეყანას ხელისუფლება მიაქანებს უფსკრულისკენ, ამიტომ, საზოგადოება, სამოქალაქო სექტორი, ყველა ღირსეული ოპოზიციური პოლიტიკური პარტია უნდა იყოს აქტიური, როგორც არასდროს, რომ რაც შეიძლება სწრაფად ქვეყნის განვითარება დავიწყოთ და ქვეყნის განვითარება არ იქნება მანამ, სანამ „ქართული ოცნებაა“ მართვის სადავეებთან“.
ირმა ინაშვილი: „ამ ეტაპზე ჩვენთვის მთავარი ამოცანა არის ის, მოვისმინოთ მისი ხედვები, მისი კონკრეტული პროგრამა, რას მოიცავს და რას გულისხმობს. ახლა პრაქტიკულად, პარლამენტს უწევს შუალედური მთავრობის დამტკიცება. სამინისტროების შემცირება, სამინისტროების შერწყმა, შემდეგ კი ისევ ახალი სამინისტროების აღმოცენება, ჩვენ ეს კინო ნანახი გვაქვს“.
დავით უსუფაშვილი: „ასე სახაჭაპურეც კი არ იმართება, არათუ სახელმწიფო. თუ კიდე რამე გამიკვირდებოდა ამ დღეებში, ნამდვილად არ მეგონა. საჭიროა სასწრაფოდ მთავრობას თუ დასახელებულ კანდიდატს პრემიერმინისტრობის, ვინმემ კონსტიტუცია მიაწოდოს და კონსტიტუციას ჩახედონ და ყველა, ვინც ამაზე საუბრობს, ერთხელ და სამუდამუდოდ ჩამოყალიბდნენ იმაში, რომ ეს ქვეყანა იმართება კონსტიტუციით. რას ნიშნავს ცოტახანი დამამტკიცეთ და მერე სხვა რაღაცას გავაკეთებ და მერე კიდევ დამამტკიცეთ. თუ ის კანონი არ მიიღეს სტრუქტურული ცვლილების შესახებ ან ახალი შემადგენლობა არ წარმოადგინა, მერე ასე ჰაი-ჰარალად დამტკიცებული მთავრობა დარჩეს ქვეყანას? ყოვლად წარმოუდგენელია ხალხო. მე ნამდვილად არ მეგონა თუ ამ დღეებში კიდე რამე გამიკვირდებოდა. ამიტომ, ერთადერთი ახლა იმედი პარალამენტზეა, იქნებ პარლამენტში მაინც ეყოს ვინმეს ცოდნაც, სახელმწიფოებრივი აზროვნებაც, მიდგომებიც და ახალ პრემიერს თუ პრემიერობის კანდიდატს ამ საწყის ეტაპზევე კარგად განუმარტონ, რა საქმეს კიდებს ეს კაცი ხელს, რა ჩარჩოებში უნდა ჩასვას თავისი თავიც და მთავრობაც და რა შემთხვევაში შეძლებს ქვეყნის ასე თუ ისე გაძღოლას“.
გიორგი ვაშაძე: „ჩვენ ვნახეთ კიდევ ერთი ცირკი, რომელიც მოაწყო „ქართულმა ოცნებამ“, ფაქტობრივად, მათ სახე დაკარგეს საერთოდ. მთავარი ამოცანა, რაც აქვს ახალ პრემიერმინისტრობის კანდიდატს, ეს არის ბიძინას ე.წ. ლუბიმჩიკების გადარჩენა მთავრობაში - ეს არის გახარია, წულუკიანი, ის ადამიანები, რომელთა მიმართებაში ყველაზე მეტი კითხვის ნიშანი აქვს საზოგადოებას. არანაირი 120 მილიონი არ დაიზოგება ამ რეფორმებით. მცირე მთავრობა ნიშნავს ფუნდამენტურად ახალი ტიპის მენეჯმენტს და მართვას და არა სამინისტროების გაერთიანებას და არა უწყებების უბრალოდ შერწყმას. 5 დეპარტამენტი ერთი სამინისტროს ქვეშ იქნება, თუ 2  სამინისტროს ქვეშ, ამას გადამწყვეტი მნიშვნელობა არ აქვს ქვეყნის განვითარებისთვის, ეს არის ანბანი მენეჯმენტის, მართვის, რომელშიც შემიძლია ტრენინგი ჩავუტარო პრემიერმინისტრს“.
ნინო ბურჯანაძე: „იმას კი არ აქვს მნიშვნელობა, რამდენი სამინისტრო იქნება, არამედ იმას აქვს მნიშვნელობა, რამდენად მცოდნე და კომპეტენტური ადამიანები იქნებიან ამ სამინისტროების ხელმძღვანელები. პრემიერობის კანდიდატით თუ ვიმსჯელებთ, შეგვიძლია აბსოლუტურად ერთმნიშვნელოვნად ვთქვათ, რომ არავითარი მნიშვნელობა არ აქვს ათი სამინისტრო იქნება თუ ასი. მე მაქვს პრეტენზია ბიძინა ივანიშვილთან მიმართებაში და არა რომელიმე მინისტრთან მიმართებაში, არავითარი მნიშვნელობა არ აქვს, ვინ იქნება, რომელი სამინისტროს სკამზე, სანამ ბიძინა ივანიშვილი მართავს ყველაფერს. კაცმა ისე გადააყენა პრემიერმინისტრი, უმრავლესობამ საერთოდ არ იცოდა, პრემიერმინისტრის გადაყენება თუ იგეგმებოდა. საქართველოს განკარგავს ერთი ხელი, ხელი მდიდარი ადამიანის, რომელიც დღესაც კი, მთავრობის დაკომპლექტების დროს, არ ჩნდება საკუთარ უმრავლესობასთანაც კი. ამ ვითარებაში ქვეყანას გამოსავალი არ აქვს მინისტრების შეცვლით ან პრემიერმინისტრების შეცვლით, გამოსავალი არის სრული ცვლილება, რაც შესაძლებელია მხოლოდ და მხოლოდ არჩევნების გზით“.
გიორგი გუგავა: „დღეს ამ კანტორას ჰქვია საქართველოს მთავრობა და საქართველოს ხელისუფლება. ერთი მხრივ, ეს გარემოება აჩვენებს, რომ ოლიგარქიული მმართველობა სახელმწიფოს წინააღმდეგაა, ანგრევს სახელმწიფო ინსტიტუტებს, ქვეყანა იმართება არა კონსტიტუციით, კანონით, არამედ ერთი კაცის ხუშტურებზე და მეორე მხრივ, შექმნილია ისეთი სოციალურ-ეკონომიკური და პოლიტიკური კრიზისი, რომელმაც ბზარები გააჩინა არსებულ მარიონეტებში, ბიძინას კანტორაში და ის ჩამოშლის პირასაა“.
კოტე ჩოკორაია: „მთავრობისთვის ნდობის გამოცხადების პროცესის ფორმალურად წარმართვა იქნება კონსტიტუციისა და კონსტიტუციით დადგენილი პრინციპების დარღევა, იმიტომ, რომ აუცილებელია ნებისმიერი სამთავრობო ცვლილება და მთავრობისთვის ნდობის გამოცხადების პროცესი წავიდეს დადგენილი პროცედურების, დადგენილი პრინციპების შესაბამისად, რაც გულისხმობს პარლამენტის სუბიექტების, წევრების, ფრაქციების, კომიტეტების აქტიურ მონაწილეობას ამ პროცესში“.
ალექსანდრე კუპრავა: „ეს არის კონსტიტუციის უპატივცემულობა, იმიტომ, რომ საზოგადოებამ უნდა იცოდეს, როგორც დამფუძნებელმა ამ სახელმწიფოსი და კონსტიტუციის, თუ ვინ არის ამ გადაწყვეტილებების უკან, რა იწვევს ამ გადაწყვეტილებებს, რა არის ამ გადაწყვეტილებების შიგთავსი. ერთი შეხედვით ჩანს, რომ სამთავრობო გუნდი ფორსმაჟორულ სიტუაციებში იღებს რაღაც ტიპის გადაწყვეტილებებს და მას გრძელვადიან პერსპექტივაში არ აქვს არანაირი ხედვა იმასთან დაკავშირებით, თუ როგორი უნდა იყოს სამთავრობო გუნდი თუ სამთავრობო პროგრამა“.
პაატა ბაირახტარი: „სხვადასვხა სსიპ-ში იმდენად გადაბერილია კადრები და ისეთ ღრმა ნეპოტიზმთან გვაქვს საქმე, რომ პრინციპში, ჩვენ გვაქვს საბიუჯეტო, სახელმწიფო თანხების გაფლანგვასთან საქმე“.
გიორგი ხიშტოვანი: „აშკარაა, რომ სახელმწიფო ბიუჯეტში ხარჯები პერსონალზე არის მაღალი და ეს ხარჯები უნდა შემცირდეს. მცირე მთავრობა, ინვესტიციები განათლებაში, ინვესტიციების მოზიდვა უცხოეთიდან - ამ სამ თემას თუ მიჰყვება ამჟამინდელი პრემიერობის კანდიდატი, თავის ახალ გუნდთან ერთად და იქნება წარმატებული, ეს ქვეყანას ნამდვილად გამოადგება“.
აკაკი ცომაია: „თუ ხდება დანაზოგების გაკეთება და სახსრების გამოთავისუფლება, კარგი იქნება, თუკი ის დარჩება საზოგადოებაში, ანუ ეკონომიკაში. თუ მოხდება ვთქვათ საშემოსავლო გადასახადის შემცირება, გრძელვადიან პერიოდში მოიტანს უფრო მეტ შედეგს, ვიდრე ეს კონკრეტული ქმედება“.

ირაკლი კობახიძე: „პირდაპირ ვიტყვი, რომ ამ გადაწყვეტილებას, ორ ეტაპად პროცედურის გაყოფას, არ ჰქონდა არავითარი ალტერნატივა და ამიტომაც ჰქონდა სამართლებრივი მიზეზი. კერძოდ, კონსტიტუციის თანახმად, მამუკა ბახტაძეს, პრემიერმინისტრობის კანდიდატს, ევალება ერთი კვირის ვადაში მთავრობის განახლებული შემადგენლობის წარმოდგენა და მისი ინიციატივა, როგორც მოგეხსენებათ, გახლავთ მთავრობის რეორგანიზაციის განხორციელება. საუბარია სამინისტროების შერწყმაზე, რაოდენობის შემცირებაზე. ამის განხორციელებას სჭირდება კანონის ცვლილება, რაც არის შეუძლებელი ერთი კვირის ვადაში. აქედან გამომდინარე, ერთადერთი სწორი გადაწყვეტა იყო ის, რომ ჩვენ ორ ნაწილად უნდა გაგვეყო პროცედურა. პირველ რიგში, ხდება არსებული შემადგენლობით მთავრობისთვის ნდობის გამოცხადება, შესაბამისად, სწორი არ იქნებოდა, რომ ახლა გარკვეული სიახლეები შემოეთავაზებინა პრემიერობის კანდიდატს და მას შემდეგ, რაც ჩვენ დავამტკიცებთ ცვლილებებს მთავრობის შესახებ კანონში, მას შემდეგ, რაც განახლდება სტრუქტურა მთავრობაში, შეიცვლება სტრუქტურა მთავრობაში, წარმოდგენილი იქნება უკვე განახლებული შემადგნელობა, ანუ სიახლე წარმოდგენილი იქნება, დაახლოებით, 3 კვირის თავზე, როდესაც უკვე მიღებული იქნება კანონი მთავრობის შესახებ, უფრო სწორად, ცვლილებები ამ კანონში. ეს იყო სამართლებრივი მიზეზი იმ ორეტაპიანი პროცედურისა, რომელიც ჩვენ დავადგინეთ.
ჟურნალისტი: ალბათ, ოპოზიციის უკმაყოფილება გამოიწვია იმან, რომ პირველ ეტაპს თქვენ უთმობთ საკმაოდ მცირე დროს, ფაქტიურად, 1 დღეში მოხდება ეს ყველაფერი. რატომ გახდა საჭირო ეს ყველაფერი, მხოლოდ და მხოლოდ იმიტომ, რომ ეს არის ფორმალობა და ტექნიკური მხარე?
ირაკლი კობახიძე: მე პირადად მქონდა, ამასთან დაკავშირებით, კონსულტაციები ოპოზიციასთან, პირადი საუბრები მქონდა, მათ იქ არ გამოუხატავთ ასეთი უარყოფითი დამოკიდებულება. პირიქით, მათ მარტივად გაიაზრეს ის, რომ პირველ ეტაპზე ხდება მხოლოდ ფორმალურად მთავრობისთვის ნდობის გამოცხადება, აქ მტკიცდება, რეალურად, ახალი პრემიერმინისტრი, ეს არის ამ პროცედურის არსი. მთავარი სიახლე წარმოდგენილი იქნება 3 კვირაში. ჩვენთვის, რა თქმა უნდა, უკეთესი იქნებოდა, რომ იმთავითვე დაგვეწყო განახლებული შემადგენლობით, ახალი სამთავრობო გუნდით, ახალი სტრუქტურით, თუმცა ეს იყო შეუძლებელი, ეს ჩვენ მათ ავუხსენით, მათ თავადაც კარგად იციან კანონმდებლობა, შესაბამისად, პირად საუბრებში არანაირი გაკვირვება არ გამოუხატავთ ამის გამო, თუმცა ოპოზიციის ბუნება, ამოცანა, მიზანი არის კრიტიკა და ისინი ამ საშუალებასაც იყენებენ იმისთვის, რომ რაღაც კრიტიკის საბაბი გამონახონ. რეალურად, ამას არ ჰქონდა ალტერნატივა, რადგან სამართლებრივად შეუძლებელი იყო ამ 2 პროცედურის ერთ პროცედურაში გაერთიანება.
ჟურნალისტი: თქვენ თუ მოისმინეთ ოპოზიციისგან რაიმე ალტერნატიული ვარიანტი, რა გზით უნდა წასულიყავით?
ირაკლი კობახიძე: ამის ალტერნატივა უბრალოდ არ არსებობს. ჩვენ ერთად ვმსჯელობდით ამ პროცედურაზე, ჩვენ წარმოვადგენთ პარლამენტს, ჩვენ კარგად ვიცით, რა პროცედურებია დადგენილი კონსტიტუციით და ჩვენი რეგლამენტით, შესაბამისად, ჩვენ ერთად გვქონდა მსჯელობა, ამ პროცედურასთან დაკავშირებით, უბრალოდ სხვა ალტერნატივა არ არსებობს და ამასთან დაკავშირებით, მქონდა მე პირადად კომუნიკაცია ოპოზიციის წარმომადგენლებთან და მათაც არანაირად არ გაკვირვებიათ ეს ყველაფერი, გამომდინარე იქედან, რომ მათაც იციან კანონმდებლობა და იციან, რომ სხვანაირად შეუძლებელი იყო მთავრობის რეორგანიზაციის განხორციელება და ახალი შემადგენლობის წარმოდგენა. ერთადერთი არის გარკვეული საბაბი და ამ საბაბის გამოყენებით ოპოზიცია ცდილობს, გარკვეული კრიტიკა განახორციელოს ხელისუფლების მიმართ, თუმცა ამას არანაირი საფუძველი არ აქვს. ყველამ კარგად იცის, რა წერია კონსტიტუციაში და რეგლამენტში.
ჟურნალისტი: დასახელდა 3 კვირა, იქნება თუ არა ეს ვადა იმისთვის საკმარისი, რომ უკვე დროებითი მთავრობა აღარ ჰყავდეს ქვეყანას?
ირაკლი კობახიძე: ჩვენ შევეცდებით, რომ, მაქსიმალურად, შემჭიდროებულ ვადებში განვიხილოთ, პირველ რიგში, კანონში ცვლილებები, თუმცა ეს არ უნდა იყოს ზედმეტად მჭიდრო ვადები. აქ საუბარია ფუნდამენტურ ცვლილებებზე, რომლებიც უნდა განხორციელდეს მთავრობის სტრუქტურაში, შესაბამისად, საჭიროა, ძალიან ინტენსიური კონსულტაციები მთავრობასა და პარლამენტს შორის ამ ცვლილებებთან დაკავშირებით და დღეს ჩვენ გვქონდა საუბარი, არამარტო დღეს, ამ დღეების განმავლობაში იმაზე, რომ საჭიროა ბევრად უფრო აქტიური კომუნიკაცია-თანამშრომლობა მთავრობასა და პარლამენტს შორის, პარლამენტსა და მთავრობას შორის და ჩვენ უნდა დავიწყოთ სწორედ ამ სამთავრობო რეფორმით, რომელიც იქნება ინიცირებული მთავრობის მხრიდან. ჩვენ გვექნება ძალიან მჭიდრო თანამშრომლობა, გვექნება ინტენსიური კონსულტაციები მთავრობის კანონთან დაკავშირებით და ზუსტად ამ კონსულტაციების საფუძველზე შევა ცვლილებები კანონში და განხორციელდება მთავრობის რეორგანიზაცია. შესაბამისად, ჩვენ გვინდა მაქსიმალურად მჭიდრო ვადებში განვახორციელოთ ეს პროცესი, თუმცა, მეორე მხრივ, ვადებით არ უნდა დაზარალდეს პროცესის ხარისხი. ჩვენ ვფიქრობთ, რომ, დაახლოებით, ერთკვირიანი ვადა უნდა ავიღოთ წინასწარი კონსულტაციებისთვის, ვიდრე დაიწყება საპარლამენტო მოსმენა და განხილვა ამ კანონპროექტის და სადღაც 1 კვირის თავზე ჩვენ შეგვეძლება, სამი მოსმენით დავიწყოთ კანონპროექტის განხილვა. ამის შემდეგ, როდესაც კანონი მიღებული იქნება, როდესაც ამოქმედდება, უკვე ჩვენ შეგვეძლება მთავრობის ახალი შემადგენლობისთვის ნდობის გამოცხადება. ასევე, გვექნება ძალიან აქტიური კონსულტაციები, თავად მთავრობის შემადგენლობასთან დაკავშირებით. წინასწარი კონსულტაციები იქნება მთავრობასა და პარლამენტს შორის, პრემიერსა და პარლამენტს შორის და ამ კონსულტაციების საფუძველზე, განისაზღვრება მთავრობის ის შემადგენლობა, რომელსაც ნდობას გამოუცხადებს პარლამენტი.
ჟურნალისტი: კონსულტაციები თქვენ უკვე ყოველდღიურად გაქვთ. თქვენ ჩვენს რეპორტაჟში მოისმინეთ ის სტრუქტურული ცვლილებები, რომლებიც, შესაძლოა, განხორციელდეს. ადასტურებთ თუ არა, რომ სწორედ ეს ცვლილებები განხორციელდება, რაც იყო რეპორტაჟში ნათქვამი?
ირაკლი კობახიძე: მე მინდა, პირველ რიგში, მამუკა ბახტაძეს გადავუხადო მადლობა, რადგან მას ძალიან კარგად ესმის პარლამენტთან თანამშრობლობის, ურთიერთობის მნიშვნელობა და ჩვენ ზუსტად ამ რეჟიმში ვმუშაობთ ამ დღეების განმავლობაში. ჩვენ გვქონდა ძალიან კარგი დისკუსია, სიღრმისეული მსჯელობა, ამ ცვლილებებთან დაკავშირებით, ჩვენთვის მთავარი არის რა, რომ მთავრობის განახლებული სტრუქტურა იყოს რაციონალური და კონკრეტულ ლოგიკაზე დაფუძნებული. ჩვენ ვიმსჯელეთ დღეს ამ ლოგიკაზე, ამ რაციონალურ საფუძველზე და შევჯერდით პრინციპებზე, რომლებზეც განისაზღვრება მთავრობის ახალი სტრუქტურა და ის, თუ რამდენი და რა სამინისტროები უნდა არსებობდეს მთავრობის შემადგენლობაში. გვქონდა ძალიან კარგი, ძალიან პროდუქტიული, ძალიან კონსტრუქციული კონსულტაციები, ამასთან დაკავშირებით და ვფიქრობთ, რომ ჩვენი დისკუსიების შედეგი იქნება ძალიან წარმატებული. ამის ყველა წინაპირობა შექმნა იმ დისკუსიებმა, რომლებიც გვქონდა ჩვენ ამ დღეების განმავლობაში. ასევე, გვქონდა ჩვენ საუბარი გარკვეულ პრინციპებზე, რომლებიც შეეხება მთავრობის ფორმირებას, შემადგენლობის განსაზღვრას და ეს კონსულტაციებიც მაძლევს იმის თქმის საშუალებას, რომ ჩვენ ჩამოვაყალიბებთ ძალიან კარგ მთავრობის შემადგენლობას, რაც გახდება ჩვენი ქვეყნის შემდგომი წინსვლის საუკეთესო საფუძველი. 
ჟურნალისტი: ერთ-ერთი მთავარი ინტრიგა არის იუსტიციის მინისტრი თეა წულუკიანი. ძალიან ბევრი ვერსია არსებობს, ის რჩება თუ მიდის? თქვენი, როგორც პარლამენტის თავმჯდომარის დამოკიდებულება, კონკრეტულად წულუკიანის დარჩენა ან წასვლაზე.
ირაკლი კობახიძე: მე ვიტყვი იმას, რომ არის ხელოვნური კამპანია, რომელიც არის გაშლილი იუსტიციის მინისტრის წინააღმდეგ და სამწუხაროა, რომ ასეთი კამპანიური მეთოდებით მოქმედებენ კონკრეტული მინისტრის წინააღმდეგ ის სუბიექტები, რომლებიც ასე მოქმედებენ. ჩვენთვის მნიშვნელოვანია, რომ განვიხილოთ თითოეული მინისტრის მიერ განხორციელებული საქმიანობა, ის, თუ როგორია პერსპექტივა იმისა, რომ შემდგომი ცვლილებები განხორციელდეს კონკრეტული მინისტრის მიერ კონკრეტულ სფეროში და ამ ყველაფერს დაეფუძნება ჩვენი გადაწყვეტილება, რომელიც იქნება მიღებული, მთავრობის შემადგენლობასთან დაკავშირებით. მსჯელობა იქნება თითოეულ კანდიდატურაზე. ჩვენ, პირველ რიგში, უნდა დაველოდოთ თავად მამუკა ბახტაძის პოზიციას. ის შეარჩევს მინისტრების კანდიდატურებს, მას აქვს ინიციატივა, ეს არის მისი კონსტიტუციური პრეროგატივა, ჩვენ დაველოდებით მთავრობის შემადგენლობას და ამის შემდეგ გამოვხატავთ უკვე საკუთარ პოზიციას კონკრეტულ კანდიდატურებთან და მთლიანად მთავრობის შემადგენლობასთან დაკავშირებით“.

შალვა ნათელაშვილმა, „რუსთავი 2“-ის ეთერში, გადაცემა „კვირის აქცენტებში“ სტუმრობისას განაცხადა, რომ რუსთაველის გამზირზე ცოტა ხნის წინ გამართული აქციები, როგორც ტექნიკურად, ისე იდეოლოგიურად, ოპოზიციის ორგანიზებული იყო. მან მადლობა ტელეკომპანია „რუსთავი 2“-საც გადაუხადა. ოპოზიციის ლიდერთა ნაწილი ადასტურებს, რომ საორგანიზაციო საკითხებში ისინი მონაწილეობდნენ, თუმცა აქციის იდეოლოგიის შესახებ, ინფორმაცია არ აქვთ. ისინი აცხადებენ, რომ მოთხოვნები თავად ზაზა სარალიძეს ეკუთვნოდა და აქციის საორგანიზაციო საკითხებში მხოლოდ მას შემდეგ ჩაერთნენ, რაც „ეროვნულ-დემოკრატიული პარტიის“ ოფისში ზაზა სარალიძე მივიდა და დახმარება თხოვა. ოპოზიციის ერთ-ერთი წარმომადგენელი, ნიკა მაჭუტაძე აცხადებს, რომ იმ შეხვედრებში, რომელშიც ის მონაწილეობდა „ლეიბორისტული პარტიის“ ოფისში, მსგავსი საკითხები არ განხილულა. შალვა ნათელაშვილის განცხადება მმართველმა გუნდმა აღიქვა, როგორც აღიარება. „ქართულ ოცნებაში“ თვლიან, რომ ოპოზიცია აქციებზე მიხეილ სააკაშვილის დაკვეთებს ასრულებდა. ამ საკითხთან დაკავშირებით დღეს განცხადება ზაზა სარალიძემაც გააკეთა. ის, რომ პროცესი პოლიტიკურად მართული იყო თავიდანვე, ამაზე საუბრობენ მოძრაობა „ნუ მომკლავს“ წევრები, ისინი აცხადებენ, რომ პოლიტიკური პარტიების მხრიდან ხდებოდა მათი დაფინანსება, მათ მიერ ხდებოდა ტრანსპორტირება აქციის მონაწილეების, ასევე, კვება და სწორედ მათი პოლიტიკური პარტიების გზავნილების გამო მოხდა „ნუ მომკლავს“ ზოგიერთი წევრის ამ ორგანიზაციიდან გამიჯვნა.
შალვა ნათელაშვილი (კვირის აქცენტები): „ეს აქციები ახლა თქვენ ეჭვი გეპარებათ, რომ ორგანიზებული იყო ოპოზიციური პარტიების მიერ? დაწყებიდან, დამუხტვიდან დაწყებული, შიდა იდეოლოგიური უზრუნველყოფა, გარე იდეოლოგიური უზრუნველყოფა და ორგანიზაციული მხარე მოგვარებული იყო პოლიტიკური პარტიების მიერ. ჩვენ არ ვჩანდით ისე აქტიურად ტრიბუნაზე გასაგები მიზეზების გამო, იმიტომ, რომ საქმე მაინც ეხებოდა შვილმოკლულ მშობლბს და იქ ძალიან პოლიტიკური დროშებით წინ წამოწევა არ იქნებოდა.
ნიკა გვარამია (კვირის აქცენტები): გასაგებია, არაფერს არანორმალურს ამაში არ ვხედავ.
შალვა ნათელაშვილი (კვირის აქცენტები): ასევე მე მინდა დიდი მადლობა ვუთხრა არამარტო პოლიტიკურ ძალებს, არამედ თქვენს ტელეკომპანიას, ჟურნალისტებს, არასამთავრობოებს“.
ნიკა მაჭუტაძე: „ვალდებულები ვიყავით, როგორც მოქალაქეები და როგორც ადამიანები, ვმდგარიყავით ამ ადამიანის გვერდით, ამ აქციების გვერდით, ქართულ საზოგადოებასთან ერთად და ამ თავლსაზრისით, რასაკვირველია, ჩვენ ვიყავით ამ აქციის მონაწილე.
ჟურნალისტი: და არა ორგანიზატორები?
ნიკა მაჭუტაძე: პირადად მე არანაირ ორგანიზებაში მონაწილეობა არ მიმიღია, ნამდვილად არ მიმიღია. ორგანიზებაში მონაწილეობის მიღება ჩემს შინაგან მრწამსს, გულწრფელად გეუბნები, ეწინააღმდეგებოდა რა.
ჟურნალისტი: რატომ?
ნიკა მაჭუტაძე: რატომ და ეს იყო თვითორგანიზებული და ბუნებრივი რაც არის, ყოველთვის უფრო მნიშვნელოვანია და პირველი დღე რატომ იყო ყველაზე კარგი და ლამაზი“.
ბაჩუკი ქარდავა: „ოპოზიცია მას უცხადებდა სოლიდარობას. ჩვენ ფიზიკურად ვიყავით მის გვერდში იგივე ამ საპროტესტო აქციების მიმდინარეობისას, მაგრამ ასე ვთქვათ, პოლიტიკური ორგანიზება ამ აქციის არ ხდებოდა. პოლიტიკური ორგანიზება სხვა არის, თუმცა ტექნიკურ საკითხებში, რა თქმა უნდა, ადამიანმა თანადგომა ითხოვა და ვედექით გვერდში. ტექნიკურ ორგანიზებაში შედიოდა იგივე, რომ „ლეიბორისტულმა პარტიამ“ ოფიცილური განაცხადი შეიტანა მერიაში, რომ წესრიგი ყოფილიყო დაცული. არ დაგიმალავათ იმას, რომ იგივე ჩვენი პარტიის მხრიდან იყო გარკვეული ვთქვათ სცენის მოგვარების საკითხი. სხვადასხვა პარიტას, ვის რა შეეძლო, იმით დაუდგა ზაზა სარალიძეს გვერდში.
ჟურნალისტი: პოლიტიკური მოთხოვნები იყო ზაზა სარალიძის ინიციატივა და ამას უერთდებოდით თქვენ და თქვენი ინიციატივა არ ყოფილა მოთხოვნები?
ბაჩუკი ქარდავა: არა, ეს იყო მხოლოდ და მხოლოდ ზაზა სარალიძის ინიციატივა“.
გიორგი ვაშაძე: „ზაზა სარალიძეს არაფერი ჩემთან შესათანხმებელი არ ქონდა ან რომლიმე ოპოზიციურ პარტიასთან, ეს იყო მისი მოთხოვნები ცალსახად და ჩვენ ამ მოთხოვნებს მხარს ვუჭერდით. 
ჟურნალისტი: მათ შორის პრემიერის გადაგომა?
გიორგი ვაშაძე: მათ შორის პრემიერის გადაგომა. როგორც თქვენ მოისმინეთ საჯაროდ სცენიდან, ასე მოვისმინე მეც ეს მოთხოვნები. ვინმეს თავის თავზე პასუხისმგებლობა უნდა აეღო ამ მოთხოვნებში და ჩვენ, როგორც პასუხისმგებლიანმა ოპოზიციამ, დიახაც, ავიღეთ ეს პასუხისმგებლობა და დიახაც, უბრალოდ საორგანიზაციო კუთხით მხარდაჭერა გავუკეთეთ აქციას. მეტი არაფერი იმიტომ, რომ თქვენ თვითონ ნახეთ, ჩვენ არც გამოსვლები გაგვიკეთებია, არც შევმხტარვართ სცენაზე“.
ნიკა მელია: „ბატონი სარალიძისა და ბატონი მაჩალიკაშვილის ტრაგედია, როცა 6 თვის განმავლობაში მკვლელების მფარველებს არ იჭერენ, არის პოლიტიკური პროცესი. ყველა ღირსეული ადამიანის ვალია, დადგეს ბატონი ზაზა სარალიძისა და ბატონი მაჩალიკაშვილის გვერდში, მხარში რითიც შეუძლია ორგანიზატორული ნიჭი თუ აქვს ორგანიზატორული ნიჭით, თუ სხვა რესურსია, სხვა რესრსით, ადამინური რესურსით. ათასი შესაძლებლობა აქვს, რომ მოქალაქემ თავისი მოქალაქობრივი ვალი მოიხადოს. ამაში, მე მგონი, სადავო აღარაფერი აღარ არის“.
გია ვოლსკი: „შალვა ნათელაშვილმა გუშინ განცხადება კი არა, აღიარება გააკეთა ფაქტიურად, რომ პოლიტიკურმა პარტიებმა ისარგებლეს იმ მდგომარეობით, რაც შეექმნა სარალიძეების ოჯახს და შეეცადენ რომ ეს ყველაფერი გამოეყენებინათ იმ მთავარი მიზნისათვის, რომელსაც ჯერ კიდევ 2014 წლიდან კარნახობს მიხეილ სააკაშვილი - ეს არის დაძაბულობა და ეს არის დაპირისპირების იმ ხარისხის შექმენა, რომელიც გამოიწვევს ქვეყანაში არეულობას“.
ეკა ბესელია: „მათ ეს გუშინ პირდაპირ დაადასტურეს, რომ, სამწუხაროდ, ამ ტარგიკულ შემთხვევას იყენებდნენ საკუთარი პოლიტიკური მიზნებისთვის. მე რა ვიცი, ბატონი ზაზა სარალიძე განაწყენდა მაშინ, როდესაც ჩვენ ვთქვით, რომ ამ ტრაგედიას იყენებდნენ ეს ადამიანები და ეს ღიად დაადასტურა გუშინ, როგორც გვარამიამ, ასევე დაადასტურა ნათელაშვილმა. ასე რომ, ეს არის ზუსტად ის, რასაც ჩვენ ვამბობდით და უბრალოდ ძალიან ხელოვნურად ჩანდა ამ ფონზე საპირისპირო პოზიციის მტკიცება. მე მგონია, რომ გუშინდელი განცხადებების შემდეგ, თუკი ვინმეს დარჩა კითხვა, ეს ასე იყო თუ არა ნამდვილად, მე მგონი, რომ ყველა ეს კითხვა მოხსნილია და ცხადია, რომ ამ პროცესების უკან იდგა სწორედ „ნაციონალური მოძრაობა“, მისი ტელევიზია „რუსთავი 2“, ნათელაშვილი და სხვა რამდენიმე პოლიტიკური ჯგუფი“.
ზაზა სარალიძე: „პოლიტიკური შეხედულებები ჩემგან ძალიან შორს არის და თუ გამოიყენებენ, ძალიან კარგი იქნება იმიტომ, რომ ზუსტად, „კაკრაზ“ ის სტატუსი წავიკითხე და გავაზიარე კიდევაც, როდესაც ვაზაგაშვილის საქმიდან გამომდინარე ოპოზიციური პარტიები და მთელი არასამთავრობო ორგანიზაციები გაერთიანდნენ წინა ხელისუფლების დასამხობად. ხომ მეთანხმებით? ესე იგი, თუ თვლის ოპოზიცია საჭიროდ, რომ გადადგან ეს ნაბიჯი, რომ ჭეშმარიტებასთან ბრძოლაში დამიდგენ გვერდით, პირიქით, მივესალმები და ეკა ბესელიას განაცხადს, რაც შეეხება, იმ პრიოდისთვის მით უმეტეს, როდესაც თვითონ დამადანაშაულა იმ ფაქტში, რომ თითქოს მე ვიღაც პოლიტიკურ პარტიას იმის საშუალება მივეცი, რომ ჩემი შვილის სულით მანიპულირებდეს, ძალიან დიდი შეცდომა არის და დღესდღეობით პოლიტიკური პარტიები პირიქით, აქტიურად უნდა იყვენენ ჩართული იმ საქმეში კი არა, რომ ჩემი შვილის მკვლელები არ არიან გამოაშკარავებული, ზუსტად იმ საქმეში, რაც მოხდა ბოლო აქციაზე, მშვიდობიანი მოსახლეობის დარბევა რომ მიმდინარეობდა“.
მოძრაობა „ნუ მომკლავ“ წევრი: „სოლიდარობის აქციებს სტარტიდან, 27 მაისიდან, აქტიურად აორგანიზებდა „ნაციონალური მოძრაობა“. პროკურატურიდან რუსთაველის გამზირამდე „ნაციონალური მოძრაობის“ ორგანიზებული იყო ეს აქცია. აბსოლუტურად ყველა ბანერი ამ აქციაზე, „ნუ მომკლავს“ ბანერები იქნებოდა ეს თუ „აღსრულდეს სამართალი“, ყველა ბანერი დაბეჭდილი იყო „ნაციონალური მოძრაობის“ ფინანსებით და ორგანიზაცია „ნუ მომკლავშიც“ არიან „ნაციონალური მოძრაობის“ ახალგაზრდული ფრთის წევრები. ზვიად კუპრავა სასამართლო პროცესის დასრულებამდე და სანამ სასამართლო პროცესი ჩაინიშნებოდა, მანამდე რეკავდა ჩვენს ოფისში და მოგვიწოდებდა იმისთვის, რომ ჩვენ მზად უნდა ვყოფილიყავით 8-9-საათიანი აქციებისთვის“.

[bookmark: _Toc517152563]Amnesty International-ის განცხადება საქართველოს მართლმსაჯულების სისტემის რეფორმასთან დაკავშირებით
სამგვერდიან განცხადებაში, რომელიც Amnesty International-მა დღეს გამოაქვეყნა, ყურადღება დავით სარალიძისა და ლევან დადუნაშვილის მკვლელობის საქმესთან დაკავშირებით, სასამართლოს გადაწყვეტილებაზეა გამახვილებული, რასაც თბილისში საპროტესტო აქციები მოყვა. Amnesty International-ის შეფასებით, სასამართლო პროცესმა გამოააშკარავა მართლმსაჯულების სისტემის მიმართ უნდობლობა და მისი მუშაობის არაფერქტურობა, რაზეც სახლხო დამცველიც ღიად საუბრობს. განცხადებაში თემირლან მაჩალიკაშვილის საქმეზეც არის საუბარი. კერძოდ, აღნიშნულია, რომ საქართველოს ხელისუფლება თავს იკავებდა გამოძიების დაწყებისაგან, თუმცა საბოლოოდ, ეს მაინც გააკეთა. განცადებაში მოყვანილია აფგან მუხთარლის, ბირჟა მაფიისა და დემურ სტურუას გახმაურებული საქმეებიც. Amnesty International-ს მიაჩნია, რომ არაეფექტური სისხლის სამართლის საქმეები, მათ შორის, სამართალდამცველების მხრიდან ადამიანის უფლებების დარღვევის დაუსჯელობა, საქართველოში უკვე დიდი ხანია პრობლემას წარმოადგენს. ორგანიზაცია მოუწოდებს საქართველოს ხელისუფლებას, უზრუნველყოს პოლიციელთა და სხვა სახელმწიფო მოხელეთა მიერ ძალაუფლების გადამეტების გამოსაძიებლად დამოუკიდებელი მექანიზმის ჩამოყალიბება. როგორც საინფორმაციო გამოშვებებში აღინიშნა, Amnesty International-მა საქართველოს პრემიერმინისტრის, გიორგი კვირიკაშვილის გადადგომაზეც გაამახვილა ყურადღება.
ლევან ასათიანი: „ძირითადად, საერთაშორისო ორგანიზაციებში და საქართველოს გარეთ, პრემიერმინისტრის გადადგომა განიხილება სწორედ ამ ჭრილში, ხორავას საპროტესტო აქციების ჭრილში და მთავრობის წინააღმდეგ პროტესტის ჭრილში, რაც ჩვენ ვიხილეთ თბილისში, რამდენიმე კვირის წინ. ჩვენი განცხადებით, ჩვენ მოვუწოდებთ საქართველოს ახალ მთავრობას, როდესაც სრულიად დაკომპლექტდება მისი წევრები, პრიორიტეტად გაიხადოს ის მიზეზი, რის გამოც იგრძნობოდა უკმაყოფილება საქართველოში. ფაქტია, რომ სამოქალაქო საზოგადოების მხრიდან და ქუჩაში გამოსული ადამიანების მხრიდან, დაკვეთა მთავრობის მისამართით უკანასკნელ კვირებში იყო სწორედ ამ რეფორმების კუთხით და მართლმსაჯულების გაუმჯობესების კუთხით ნაბიჯების გადადგმა. ძალიან მნიშვნელოვანია ეკონომიკური რეფორმები, რაზეც არის საუბარი, ოფიციალური პოზიცია რაც არის, თუ რა იქნება მთავრობის პრიორიტეტი, მაგრამ ეს არ გამორიცხავს არანაირად იმას, რომ ის რეფორმები, რაზეც არის საუბარი სისხლის სამართლის მართლმსაჯულების კუთხით, ეს რეფორმებიც დასრულდეს, რაც შეიძლება სწრაფად“.
ეკა ბესელია: „ობიეტური შენიშვნების თუ ობიექტური პოზიციების საპასუხო გახლავთ ის ნაბიჯები, რასაც ეხლა ჩვენ ვდგამთ პარლამენტში. დამოუკიდებელი საგამოძიებო მექანიზმი იქმნება. დარწმუნებული ვარ, რომ პარლამენტი ძალიან მალე, ვიდრე ის დაამთავრებს საგაზაფხულო სესიას, მიიღებს დამოუკიდებელი საგამოძიებო მექნიზმის თაობაზე ახალ საკანომდებლო ცვლილებებს და იანვრიდან გვინდა, რომ უკვე ეს ახალი მექანიზმი შეიქმნას. მართლმსაჯულების რეფორმის გაგრძელება, ეს არის პროცესი, რომლის მიმართ მზაობა აქვს ხელისუფლების სამივე შტოს“.
გიორგი კახიანი: „ბუნებრივია, გამოწვევები არსებობს იმ თვალსაზრისით, რომ იგეგმება გარკვეული ცვლილებების განხორციელება და სრულყოფა ამ პროცესის ყოველთვის შეიძლება. კონკრეტულად, რაც შეეხება სამართალდამცვალი ორგანოების წარმომადგენლების მხრიდან ჩადენილ დანაშაულებს, ამასთან მიმართებაში, როგორც მოგეხსენებათ, იქმნება დამოუკიდებელი საგამოძიებო მექნიზმი სახელმწიფო ინსპექტორის სახით, ამ კანონპროეტს პარლამენტი იხილავს და იგი განხილვის ეტაპზეა უკვე. ესეც ბუნებრივია, გამოწვევების საპასუხოდ ხელისუფლების მხრიდან არის გარკვეული ნაბიჯი გადადგმული უკვე“.

18 ივნისს, ზაზა სარალიძე ადვოკატთან ერთად „საზოგადოებრივი მაუწყებლის“ ახალი ამბების დირექტორს, გიორგი გვიმრაძეს შეხვდა და მოითხოვა, „პირველი არხის“ ეთერში დღის ბოლომდე გაეშვათ მაუწყებლის გადაცემა „გამომძიებელი რეპორტიორის“ მიერ, ხორავას ქუჩაზე მომხდარ მკვლელობასთან დაკავშირებით, მომზადებული დოკუმენტური ფილმი. დღის ბოლოს, „საზოგადოებრივმა მაუწყებელმა“ გაავრცელა განცხადება და აღნიშნა, რომ „გამომძიებელი რეპორტიორის“ მიერ მომზადებულ ფილმს მაუწყებლის ეთერში, 19 ივნისს, 12:15 საათზე გაუშვებენ.
ზაზა სარალიძე: „ფაქტია, რომ ვიღაცის დავალებით მოქმედებს, ვინც არის ჯგუფის უფროსი გვიმრაძე. ამ ფილმში არის რეალური სახე ასახული თავიდან ბოლომდე, რაც მოხდა იმ დაწყევლილ დღეს, რაც არ აწყობს შსს-ს. შსს-ს უნდა, როგორც განვაცხადე, რა მოცემულობაც ჰქონდა პროკურატურას, ის გაიტანოს“.
ნესტან ლონდარიძე: „შეხვედრა ჩვენ გვქონდა გიორგი გვიმრაძესთან, რომელსაც ვესაუბრეთ ფილმზე არსებულ პრობლემებთან დაკავშირებით. მისი მოსაზერებით, ის არ ბლოკავს ფილმს, მაგრამ იმისათვის, რომ ფილმი გაუშვას, მას სჭირდება, როგორც საგამოძიებო კომისიის, ასევე სახალხო დამცველისგან წერილობით მიწოდებეული ინფორმაცია, რომ ეს ფილმი არ ზღუდავს ადამიანის უფლებებს და ასევე, არ უშლის გამოძიებას ხელს. მან ასევე შემოგვთავაზა, თუ თქვენ არ იცდით და საღამოს  12 საათამდე უნდა იყოს ფილმი გაშვებული, მაშინ ის მზად არის, რომ ფილმი აჩუქოს ნებისმიერ ტელევიზიას“.
საზოგადოებრივი მაუწყებლის განცხადებაში ნათქვამია: „თვეზე მეტია დაიწყო და ამ დღეებში ისევ გააქტიურდა საუბარი, თითქოს პირველ არხზე იბლოკება ხორავას ქუჩაზე დატრიალებული ტრაგედიის შესახებ გამომძიებელი ჟურნალისტების მიერ მომზადებული ფილმი. რასაკვირველია, ფილმის დაბლოკვაზე ან რაიმე მსგავს ქმედებაზე საუბარი სრული აბსურდია, თუმცა, იმის გამო, რომ ტრაგედიის სიმძიმიდან და თემის დელიკატურობიდან გამომდინარე, ვერიდებით პასუხის გაცემას ყოველგვარ არგუმენტს მოკლებულ ბრალდებებზე, შეიძლება ვიღაცას მართლაც ეგონოს, რომ პირველ არხზე იბლოკება ფილმი, რომელიც შეიცავს ისეთ მნიშვნელოვან ინფორმაციას, რაც აქამდე უცნობია გამოძიებისთვის და საზოგადოებისთვის. ის, რომ პირველი არხი, თითქოს რაღაცის დამალვას ცდილობს, იმთავითვე სრულიად გამორიცხულია, რაც მარტივი მისახვედრია, ვინაიდან, სწორედ პირველმა არხმა აღნიშნული ფილმი გადააგზავნა ხორავას ქუჩაზე მომხდარი ტრაგედიის გამოსაძიებლად შექმნილ საპარლამენტო დროებით კომისიაში ერთი შეკითხვით, ხომ არ შეუშლიდა ხელს ამ ფილმის გაშვება გამოძიების პროცესს?! ფილმი ასევე გადაეგზავნა სახალხო დამცველს, რამდენიმე არასამთავრობო ორგანიზაციას, მაუწყებლის სამეურვეო საბჭოს და, ამ პირობებში, ცხადია, ვერანაირი ფაქტი ვერ დაიმალებოდა. ყველაფერი იმდენად ნათელია, რომ წესით აქ კითხვებიც არ უნდა ჩნდებოდეს, მაგრამ პერიოდულად მაინც ისმის ბრალდება, რომ ფილმს ვბლოკავთ. ნათელია, რომ ვიღაცისთვის მთავარი სწორედ ეს აჟიოტაჟია და არა სიმართლის დადგენა. სამწუხაროდ, როგორც ჩანს, ბატონმა ზაზა სარალიძემაც დაიჯერა, რომ პირველი არხი რაღაცას მალავს და ამიტომ არ უშვებს ფილმს. მნიშვნელოვანია აღინიშნოს, რომ ბრალდება, თითქოს ტელევიზია ფილმს ბლოკავს, ერთ თვეზე მეტია ისმის. ფილმი ჯერ კიდევ არ არსებობდა, როდესაც აქციებზე და სოციალურ ქსელებში, ცალკეული ადამიანები მიზანმიმართულად ამტკიცებდნენ, რომ ფილმი იბლოკებოდა. რასაკვირველია, ეს სიცრუე ვრცელდებოდა განზრახ, აჟიოტაჟის ასატეხად და საზოგადოების შეცდომაში შესაყვანად. დღეს, 18 ივნისს, ახალი და მიმდინარე ამბების ბლოკის დირექტორი, გიორგი გვიმრაძე შეხვდა ხორავას ქუჩაზე მოკლული დავით სარალიძის მამას, ზაზა სარალიძეს და მის ადვოკატს, ნესტან ლონდარიძეს. საუბარი შეეხო „გამომძიებელი რეპორტიორის“ მიერ მომზადებულ ფილმს „სისხლში მოსვრილი ბიჭები ხორავას ქუჩიდან“. ზაზა სარალიძემ გამოხატა რწმენა, რომ ფილმის ეთერში განთავსება იზღუდება პოლიტიკური მოტივით, რაც როგორც უკვე აღვნიშნეთ, ყოველგვარ საფუძველს მოკლებულია. მაუწყებლის შესაბამისი სამსახურის აზრით, ფილმი არ აკმაყოფილებს ჟურნალისტური საქმიანობის სტანდარტებს და მაუწყებელთა ქცევის კოდექსს, ამდენად პირველი არხის მენეჯმენტს მიაჩნდა, რომ მასზე მუშაობა უნდა გაგრძელებულიყო. მაგრამ, დღეს, ტელევიზიის შესაბამისმა სამსახურმა მიიღო საპარლამენტო კომისიის დასტური, რომ ამ ფილმის გაშვება ძიებას ხელს არ შეუშლის. იგივე პოზიცია აქვთ სხვა ორგანიზაციებსაც. სწორედ, ამ გარემოებების გათვალისწინებით, რათა შვილმკვდარ მამას არ ქონდეს განცდა, რომ მისი შვილის მკვლელობის შესახებ საზოგადოებრივი მაუწყებელი რაიმე ინფორმაციას მალავს, ამასთანავე, არ გაგრძელდეს სხვადასხვაგვარი სპეკულაციებით საზოგადოებრივი აზრის შეცდომაში შეყვანა, პირველი არხის ხელმძღვანელობამ გადაწყვეტილება მიიღო, ხვალ 19 ივნისს, 12:15 საათზე, მოამბის საინფორმაციო გამოშვების შემდეგ გაუშვას ეს ფილმი“.

[bookmark: _Toc517152565]ზაზა სარალიძესა და ზვიად კუპრავასთან თბილისის საქალაქო სასამართლოში დაპირისპირების გამო პოლიციელებს საყვედური გამოუცხადეს
როგორც 21-საათიან „კურიერში“ ითქვა, შსს მხოლოდ საყვედურით შემოიფარგლა იმ პოლიციელების მიმართ, ვინც თბილისის საქალაქო სასამართლოს სასადილოში ზაზა სარალიძესა და ზვიად კუპრავას დაუპირისპირდა. იციდენტში მონაწილე ოთხ პოლიციელს საყვედური, მათ ხელმძღვანელს კი სასტიკი საყვედური გამოუცხადეს. მოკვლევა შსს-ს გენერალურმა ინსპექციამ ჩაატარა. შემოწმების თანახმად, სამინისტროს 5 თანამშრომლის მხრიდან დისციპლინური გადაცდომის ფაქტი გამოიკვეთა.
ზაზა სარალიძე: „რა თქმა უნდა, ცოტა მეტი სასჯელი უნდა ყოფილიყო, მაგრამ ამ შემთხვევაში დავკმაყოფილდები იქიდან გამომდინარე, რომ არ არის ჩემი დაინტერესება ადამიანზე უხეშად შეხება. პირველ რიგში, მე ყველას ვუყურებ, როგორც ადამიანს და შემდგომ უკვე, როგორც თანამდებობის პირს. ეს იყო ძალიან ცუდი ნაბიჯი მათი მხრიდან და იმედია შესაბამისი სასჯელი მიიღეს და აქედან გამომდინარე, სხვებიც იგივე გადაცდომას არ გააკეთებენ. ჯერჯერობით, არ მაქვს ინფორმაცია, მაგრამ გამოვითხოვ აუცილებლად სახელსა და გვარებსაც და მეცოდინება, ვინ არის. ერთ-ერთი დაახლოებით ვიცი, ზუსტი ინფორმაცია არ მაქვს, მაგრამ ვფიქრობ, რომ ქალაქის სამმართველოს უფროსის მოადგილეა“.

[bookmark: _Toc517152566]ზაზა სარალიძე შსს-სგან დავით ოქიტაშვილის დაკითხვას მოითხოვს
ზაზა სარალიძის თქმით, კულტურის პალატის ხელმძღვანელი სოციალური ქსელის საშუალებით ავრცელებს ინფორმაციას, რომ ლევან დადუნაშვილი დავით სარალიძის გამო მოკლეს. გარდაცვლილის მამა შსს-ს მოუწოდებს, დაიკითხოს ოქიტაშვილი და გაირკვეს, საიდან ფლობს ის ამ ინფორმაციას, დეზინფორმაციის შემთხვევაში, კი მისი პასუხისმგებლობის საკითხი დადგეს. დავით ოქიტაშვილი ამ დროისთვის ამ თემაზე კომენტარს არ აკეთებს, თუმცა მზად არის, შსს-ს მიერ საკითხით დაინტერესებს შემთხვევაში, განმარტებები გააკეთოს. მან დღესვე განცხადება გაავრცელა სოციალურ ქსელში, სადაც დაწერა, რომ ხორიცელდება მისი მიზანმიმართული დისკრედიტაცია. შსს-ს განცხადებით, სარალძის მოწოდება უწყების კომპეტენციას ცდება.
ზაზა სარალიძე: „განაცხადი შევიტანე დავით ოქიტაშვილთან დაკავშირებით და აუცილებლად უნდა დაიბარონ დაკითხვაზე, მე ვთვლი, რომ რაღაც საინტერესო ინფორმაციას ფლობს ამ საკითხთან დაკავშირებით და თუ ცრუ ინფორმაცია იყო, სამართლებრივი ფორმა უნდა მიეცეს. შესაძლებელია, ვინმეს ჰქონდა რაღაც ამბიციები, რომ გამოეყენებინა სათავისოდ, ოპოზიცია იქნება თუ პოზიცია იქნება, ამას მე ვერ მივცემ ვერანაირ შეფასებას, იქიდან გამომდინარე, რომ პოლიტიკური შეხედულებები ჩემგან ძალიან შორს არის და თუ გამოიყენებენ, ძალიან კარგი იქნება“.

[bookmark: _Toc517152567]უთვალთვალებს თუ არა სუს-ი დავით სარალიძისა და თემირლან მაჩალიკაშვილის ოჯახებს
როგორც „კურიერის“ დღის გამოშვებებში ითქვა, პანკისში, სპეცოპერაციისას მოკლული თემირლან მაჩალიკაშვილის მამისა და ხორავას ქუჩაზე მოკლული დავით სარალიძის მამის განცხადებას, რომ სუს-ი მათ უთვალთვალებს, სახელმწიფო უსაფრთხოების სამსახურის უფროსის მოადგილე, გრიგოლ ლილუაშვილი გამოეხმაურა. ამ საკითხთან დაკავშირებით დღეს განცხადებები არასამთავრობო ორგანიზაციების წარმომადგენლებმაც გააკეთეს.
გრიგოლ ლილუაშვილი: „მთავარია პირველი შეკითხვა, რაც თქვენ დასვით - მიმდინარეობდა თუ არა ფარული საგამოძიებო მოქმედებები, რა თქმა უნდა, არ მიმდინარეობდა. თუკი პერსონალური მონაცემების დაცვის ინსპექტორს დაწყებული აქვს შესწავლა, უნდა დაელოდოთ შესწავლის შედეგებს. 
ჟურნალისტი: ანუ თვალთვალი არ მიმდინარეობდა მათზე, ამას ამბობთ?
გრიგოლ ლილუაშვილი: თუკი ოპერატიული, სამძებრო, კონტრდაზვერვითი ან საგამოძიებო მოქმედებიდან გამომდინარე არ არის სანქცირებული განჩინების საფუძველზე, რა თქმა უნდა, უკანონო იქნება ნებისმიერი მიყურადება და თვალთვალი, ასეთ რამეს ადგილი არ ჰქონია“.
სოფო ვერძეული: „ჩვენ არ ვიცით, მალხაზ მაჩალიკაშვილის განცხადების შემდეგ, რა რეაგირება მოჰყვა ამ ფაქტს. არც ის ვიცით, თუ ხდებოდა თვალთვალი, რა პროცედურის ფარგლებში ხდებოდა თვალთვალი და სამწუხაროდ, ალბათ, ბევრს ვერაფერს გავიგებთ ამ დახურული სამართალწარმოების პროცესის გამო, რომელიც მიმდინარეობს. სწორედ ამიტომ, აქ საჭიროა სასამართლო და  საპარლამენტო კონტროლის გაძლიერება და თუ გამოიკვეთება დანაშაულის ნიშნები, ჩვენ ცალსახად მივუთითებთ, რომ ეს უნდა იყოს დამოუკიდებელი საგამოძიებო ორგანოს გამოსაძიებელი“.
ეკა გიგაური: „რაც შეეხება თვალთვალს, ეს, რა თქმა უნდა, არის პრობლემა. თუ ეს არის მართალი, ამ შემთხვევაში, ვფიქრობ, რომ მნიშვნელოვანია ამ მიმართულებით ჩატარდეს გამოძიება და  დღეს ჩვენთან უკვე ფუნქციონირებს საპარლამენტო კომისია და ძალიან მნიშვნელოვანი იქნება, რომ ისინიც დაინტერესდნენ ამ განცხადებებით“.

[bookmark: _Toc517152568]„ქართული ოცნების“ წევრების მიერ ოზურგეთის საკრებულოს „ნაციონალი“ დეპუტატის ცემის საკითხი
[bookmark: _Toc517152569]ა) ფიზიკური დაპირისპირება და ხმაური ოზურგეთის საკრებულოში
18 ივნისს, ოზურგეთის საკრებულოს შენობაში ხმაური და დაპირისპირება მას შემდეგ დაიწყო, რაც „ნაციონალური მოძრაობის“ დეპუტატებმა საკრებულოს თავმჯდომარის კაბინეტთან შიმშილობის დაწყება გადაწყვიტეს. ადგილზე მობილიზებულმა პოლიციამ მათ ამის საშუალება არ მისცა და შენობა ძალის გამოყენებით დაატოვებინა. შენობიდან გაძევების შემდეგ, სამართალდამცველებთან დაპირისპირება უკვე გარეთ გაგრძელდა. შიმშილობა „ნაციონალური მოძრაობის“ წევრებმა საკრებულოს თავმჯდომარესთან შეხვედრის შემდეგ დაიწყეს. ოზურგეთის საკრებულოს ნაცემი დეპუტატი და მისი კოლეგები, ოზურგეთის საკრებულოს თავმჯდომარისგან საგანგებო სხდომის მოწვევასა და მმართველი პარტიის წევრებისთვის უფლებამოსილების შეჩერებას ითხოვდნენ. საუბარია საკრებულოს იმ 5 წევრზე, ვინც „ნაციონალური მოძრაობის“ დეპუტატი ბესო ქათამაძე საკრებულოს ფრაქცია „ქართული ოცნების“ ოთახში დაიბარა და ცემა. საკრებულოს თავმჯდომარესთან შეხვედრას ესწრებოდა „ქართული ოცნების“ რამდენიმე დეპუტატი. მათ მოთხოვნები წერილობით ჩაიბარეს და თქვეს, რომ პასუხი ერთ კვირაში იქნება. მმართველი ძალის ადგილობრივი წარმომადგენლები პროვოკაციის მოწყობაში დღეს „ნაციონალურ მოძრაობას“ ადანაშაულებდნენ. ოზურგეთის მუნიციპალიტეტის შენობასთან ვითარება დღეს რამდენჯერმე დაიძაბა. ადგილზე მობილიზებულმა სამართალდამცველებმა ტერიტორია ძალის გამოყენებით 2 პირს დაატოვებინეს, რასაც წინ აქციის მონაწილეებთან შეკამათება უძღოდა. ადგილზე, მთელი დღის განმავლობაში იმყოფებოდნენ „ნაციონალური მოძრაობის“ ლიდერები. დღის ბოლოს, „ნაციონალური მოძრაობის“ წარმომადგენლები, რომლებიც დამნაშავეების დასჯის მოთხოვნით შიმშილობენ, საკრებულოს შენობაში მაინც შეუშვეს. ისინი ადგილობრივ ხელისუფლებას მოთხოვნების დასაკმაყოფილებლად ვადას პარასკევამდე აძლევენ. 
ბესო ქათამაძე: „ხელისუფლება პირიქით, დამნაშავეების დასჯისკენ კი არ მოქმედებს, პირიქით, ამართლებს ამ ყველაფერს. ვთხოვეთ, რომ ჩატარებულიყო საკრებულოს სხდომა და ეს სამარცხივნო ადამიანები, ვინც ეს ქმედება ჩაიდინა, ჩამოშორებულიყვნენ თანამდებობებს, ყოველგვარ იგნორირებას გვიკეთებენ. ჩვენ დაგვრჩა ერთადერთი სამართლებლივი უფლება, რომ ჩვენ დავიწყოთ შიმშილობა ჩვენს მომხრეებთან ერთად, რათა ამით მაინც მოვიყვანოთ გონს და ვაიძულოთ, რომ წავიდნენ სამართლებრივი ქმედებებისკენ“.
ნიკა მელია: „ადგილობრივი ხელისუფლება არ მოქმედებს დამოუკიდებლად, სისტემურად მოქმედებს, შეთანხმებით ცენტრალურ ხელისუფლებასთან ერთად, მაგრამ, როგორც მოუწია მარნეულის მერს საზოგადოების ზეწოლის შედეგად  გათავისუფლება და მათი დაკავება მოუწია, როგორც შოთაძის გადაყენება მოუწია ბიძინა ივანიშვილს, როგორც მთავრობის დათხოვნა მოუწია ბიძინა ივანიშვილს, მაგრამ ახლა ახალი სახეებით და გვარებით აპირებს ავანსცენაზე გამოიყვანოს მავანი, ეს ძალიან დროებითი იქნება, ასე მოუწევს ყველა იმ მოძალადე „ქართული ოცნების“ დეპუტატს, ვინც ხელი აღმართა ხალხის მიერ არჩეულ დეპუტატზე“.
ლევან ვარშალომიძე: „მთავრობას, ხელისუფლებას სამართლებრივად ამ საკითხების და პრობლემის გადაჭრა არ უნდათ, უნდათ ქუჩის წესებით განიხილონ ეს პროცესი. ჩვენი, ხალხის მოთხოვნა არის ძალიან მარტივი - ყველა დამნაშავე დაისაჯოს“.
გიორგი ღურჭუმელიძე: „ნიკა მელია არის პროვოკატორი, რომელიც აქციებს აწყობს მთელი საქართველოს მასშტაბით, დადის, პოზიორობს კამერასთან, აწყობს პროვოკაციებს, მოუწოდებს ხალხს არეულობიუსკენ, შესაბამისად, მაგაზე რა კომენტარი უნდა გავაკეთო. დატოვეს წერილობითი მოთხოვნა, ჯერ არ წაგვიკითხავს, გავეცნობით და შემდეგ გავცემთ პასუხს“.
ნუგზარ გიორგაძე: „მე ვარ ნუგზარ გიორგაძე, მე ვარ ის, ვინც ბიძინა ივანიშვილს დოუდგა გვერდზე და „ნაციონალური მოძრაობა“ გავუყენეთ კუდიგორის გზაზე. არ მოხდება აქ აჭარლებისა და გურულების  დაპირისპირება, არ მოხდება, ამის იმედი ნუ ექნება ნურავის“.

[bookmark: _Toc517152570]ბ) „ნაციონალური მოძრაობის“ წევრის ცემიდან მესამე დღეს „ქართული ოცნების“ გურიის ორგანიზაციაში შიდა განხეთქილება დაიწყო („კურიერი“)
18 ივნისს, ოზურგეთის საკრებულოს თავმჯდომარემ განაცხადა, რომ ნესტორ რამიშვილი, რომელიც წლებია „ქართული ოცნების“ ხელისუფლების წარმომადგენელია, მათ პარტიაში „ნაციონალურმა მოძრაობამ“ შეაგზავნა და საკუთარი დეპუტატის ცემის პროვოცირება მოსთხოვა. ნესტორ რამიშვილი სკანდალის შუაგულში დღეს დილით, მას შემდეგ აღმოჩნდა, რაც მედიამ გაავრცელა ფარული ჩანაწერი, რომელშიც ჩანს, თუ როგორ სთავაზობს ის „ნაციონალური მოძრაობის“ წევრებს თანაგუნდელის ცემისთვის სამაგიეროს გადახდას. შსს-ში ამბობენ, რომ ამ გავრცელებული ვიდეოს საფუძველზე მოკვლევა დაწყებულია და ჩანაწერის მონაწილეებს, სავარაუდოდ მოუწევთ გამოკითხვაზე მისვლაც. 
გიორგი ღურჭუმელიძე: „საკრებულოში მომხდარი ფაქტი არის ენმ-ის მიერ დაგეგმილი მორიგი პროვოკაცია. სამწუხაროა, რომ ამ პროვოკაციაში მონაწილეობდა პიროვნება, რომელიც მუშაობს გუბერნიაში. არსებობს საფუძვლიანი ეჭვი, რომ აღნიშნული პიროვნება „ნაციონალური მოძრაობის“ მიერ მოწყობილ დესტრუქციულ პროვოკაციებში გამიზნულად მონაწილეობდა. ჩვენ ვგმობთ ნებისმიერი სახის ძალადობას, რა ფორმითაც უნდა იყოს გამოვლენილი“.
ნესტორ რამიშვილი: „სრულიად შემთხვევით შევხვდით სადგურის წინ ტერიტორიაზე, დაველაპარაკე და ვუთხარი, მოდით, გავარკვიოთ, ვართ თუ არა მართალი ერთმანეთში, თქვენთან ოფისში მოვალ, დავსხდეთ, დავუძახოთ იმ ხალხს, ვინც ესწრებოდით მაგას, რატომ, რისთვის მოხდა ეს ამბავი. მე არ ვიცოდი იმ წუთისთვის, რატომ, რისთვის მოხდა ეს ამბავი“.
დავით მჟავანაძე: „ეს იყო პროვოკაცია, დაგეგმილი „ნაციონალური მოძრაობის“ წინააღმდეგ, რადგან ჩვენი პარტია წარმოჩინდებოდა, როგორც დესტრუქციული ძალა, „ნაციონალური მოძრაობა“ წარმოჩინდებოდა ძალად, რომელიც არა კანონით ეძებს სამართალს, არამედ ქუჩაში გადააქვს გარჩევები, ქუჩაში ესხმის ადამიანებს თავს და მას შემდეგ, რაც ბატონმა პარლამენტის თავმჯდომარემ გააკეთა რაღაც აბსურდული განცხადებები, აღმოჩნდებოდა, რომ „ნაციონალური მოძრაობა“ არის ის, ვისაც უნდა დესტაბილიზაცია, არადა, ამ ყველაფრის უკან იდგნენ ეს ადამიანები“.
ნიკა მელია: „ქართული ოცნების“ გუნდის წევრების ცემას სთავაზობენ „ნაციონალური მოძრაობის“ დეპუტატებს. არნახული სითავხედეა და ნათელი ილუსტრაცია, რომ ეს ქვეყანა არის კრიმინალურ-მაფიოზური კლანის მმართველობის ქვეშ“.

[bookmark: _Toc517152571]პარტია „ჩვენი სამშობლოს“ თავმჯდომარე ყოფილ პოლიტიკურ პარტნიორებს, ზურაბ ტყემალაძესა და გოგი თოფაძეს თაღლითობაში ადანაშაულებს („კურიერი“)
21-საათიან „კურიერში“ გასულ სიუჟეტში ითქვა, რომ პარტია „ჩვენი სამშობლოს“ თავმჯდომარე ყოფილ პოლიტიკურ პარტნიორს, „მრეწველთა პარტიას“ თაღლითობაში ადანაშაულებს. ზვიად ჩიტიშვილი ამტკიცებს, რომ ზურაბ ტყემალაძემ და გოგი თოფაძემ მისი ნახევარი მილიონი ლარი მიითვისეს. რუსეთში მოღვაწე ბიზნესმენს, რომელიც პარტია „ჩვენი სამშობლოს“ თავმჯდომარეც არის, „მრეწველებმა“ გაერთიანება 2016 წლის საპარლამენტო არჩევნების წინ შესთავაზეს. პოლიტიკური გარიგება შედგა და საარჩევნო ბლოკმა საპარლამენტო არჩევნებში მონაწილება მიიღო. „მრეწველები“ პარლამენტში ერთი მაჟორიტარით მოხვდნენ და საბიუჯეტო დაფინანსებაც მიიღეს, თუმცა პარტნიორ პარტიას, რომელმაც არჩევნებში ნახევარი მილიონი დახარჯა, ერთი თეთრიც არ მისცეს. ჩიტიშვილის მტკიცებით, ნახევარი მილიონამდე ლარის განაღდების შემდეგ, „მრეწველების“ ლიდერებმა ბრძოლა წესების გარეშე დაიწყეს და მისი ჩამოშორება გადაწყვიტეს. საარჩევნო კომისიაში სიების რეგისტრაციის დროს, მათ პარტია „ჩვენი სამშობლოს“ მონაცემები არ შეიტანეს, საბოლოოდ სიების დასამტკიცებლად და ბიულეტინში მოსახვედრად, ზვიად ჩიტიშვილს ცესკოსთან სასამართლო დავა დასჭირდა. ჩიტიშვილი ამტკიცებს, რომ მისი ნახევარი მილიონის გარეშე, „მრეწველთა პარტია“ კვალიფიციური პოლიტიკური სუბიექტის სტატუსს ვერ მიიღებდა და შესაბამისად, დაფინანსების გარეშე დარჩებოდა. მას შემდეგ, რაც „მრეწველებმა“ პარლამენტში ერთადერთი მაჟორიტარის, სიმონ ნოზაძის გაყვანა შეძლეს, „ოცნების“ წევრების დახმარებით შეიქმნა ფრაქცია და პარტიაც ბიუჯეტიდან ნახევარი მილიონით ფინანსდება. ხაშურის მაჟორიტარი, რომელიც ბლოკის „ჩვენი სამშობლო - მრეწველების“ სახელით იყრიდა კენჭს, ამბობს, რომ წინასაარჩევნო კამპანიის დროს ის იმ ფულს ხარჯავდა, რასაც პარტია ურიცხავდა. „მრეწველთა“ ლიდერი მის ყოფილ პოლიტიკურ პარტნიორს ურჩევს, ბრალდებების დასამტკიცებლად სასამართლოს მიმართოს. ზურაბ ტყემალაძეს „კურიერმა“ ჰკითხა, თუ ბლოკში შემავალმა „მრეწველებმა“ პარტნიორის დაფინანსების შედეგად კვალიფიციურის სტატუსი მიიღეს, რა სარგებელელი დარჩა ამავე ბლოკის მეორე პარტიას. ერთი პარტიის გამარჯვებისთვის მეორე პარტიის მიერ თანხის დახარჯვის საკითხს სწავლობენ არასამთავრობოები, ოპოზიცია კი სავარაუდო პოლიტიკურ კორუფციაზე საუბრობს. პარტია „ჩვენი სამშობლოს“ დამფუძნებელი სავარაუდო პოლიტიკური კორუფციის გამო, დავას სასამართლოში აგრძელებს. ჩიტიშვილის სარჩელს „მრეწველების“ წინააღმგდეგ შეიტანს და მათგან იმ თანხის დაბრუნებას მოითხოვს, რაც ერთ ბლოკად გაერთიანების შემდეგ დახარჯა.
ზვიად ჩიტიშვილი: „ესენი ამტკიცებენ, რომ ვითომ აფხაზებთან და ოსებთან შერიგება უნდათ და ქართველ კაცს ამას თუ მიკეთებენ, მატყუებენ თაღლითობით და ოსი და აფხაზი როგორ დაუჯერებენ ამ მთავრობას... მთხოვეს თანხა, რომელიც მე მივეცი პირადი ფულიდან.
ჟურნალისტი: ვინ აიღო ეს ფული?
ზვიად ჩიტიშვილი: თოფაძემაც აიღო და ტყემალაძემაც. მარტო ფულის წაღება გინდათ-მეთქი და ვთავაზობდი კიდეც, მე ვიყავი მზად, ვეუბნებოდი, მოდი, მოვაწეროთ ხელი, 50-50-ზე ხომ არის ყველაფერი და თქვენც მოიტანეთ თანხები, დადეთ.
ჟურნალისტი: არ მოჰქონდათ?
ზვიად ჩიტიშვილი: არა, 1 კაპიკიც არ ჩაუდიათ... მე რომ შევეკითხე, ყველაფერი კარგად არისო, მაგრამ ისე აღმოჩნდა, რომ გზაში დაიკარგა რაღაც საბუთები და რომ მიიტანეს ცესკოში, ცესკოში რომ აბარებდნენ საბუთებს, როგორც შეხედეს, აკლდა მთავარი - სია... პარლამენტში კეთდება ფრაქცია, სადაც „ჩვენი სამშობლო“ ვითომ ამოვარდნილია აბსოლუტურად და ვითომ მე ამ კაცისთვის არც სიკეთე არ გამიკეთებია, არც დავხმარებივარ.
ჟურნალისტი: ამაზეც დახარჯეთ ფული?
ზვიად ჩიტიშვილი: თვითონვე დაადასტურა, აქვს დახარჯული იმ თანხიდან თავის თავზე.
სიმონ ნოზაძე: „ფინანსურს რესურსს პარტია აფინანსებდა, ვინც იყო შტაბის ხელმძღვანელი, პარტიის ხელმძღვანელი ხაშურის რაიონული რგოლისა, ის კაცი განკარგავდა მაგ ფინანსურ რესურსს, მე ფინანსურ რესურსთან შეხება არ მქონია. მე მხოლოდ ჩემი პირადი ფული რაც მქონდა, როცა დავდიოდი, მეხარჯებოდა ჩემი პირადი მიზნებისთვის, დანარჩენი დააფინანსა ყველაფერი პარტიამ, მხოლოდ შტაბი განკარგავდა მაგას. ორმა პარტიამ ერთმანეთში თვითონ უნდა გაარკვიოს, აქ დეპუტატის როლი მინიმალურია“.
ზურაბ ტყემალაძე: „რა სარგებელი უნდა დარჩენოდა, არც მათმა წარმომადგენელმა არცერთ რაიონში, არც ჩვენმა წარმომადგენელმა არცერთ რაიონში, ვერ გადალახეს ბარიერი, მაჟორიტარები მყავს მხედველობაში, მხოლოდ ბატონმა სიმონმა მიაღწია და გადალახა, მიიღო მაჟორიტარის მანდატი“.
ქეთი ენუქიძე: „ერთი ადამიანის პარლამენტში შესვლისთვის სახელმწიფო ქმნის ფრაქციას და აფინანსებს პარტიას. აქაც არის გარკვეული აფიორა, მარტო ეს პარტია არ უნდა ყოფილიყო დაფინანსებული, თუ დაფინანსებაზეა ლაპარაკი, მაშინ ამ კოალიციის, ამ ბლოკის მეორე წევრ პარტიასაც უნდა მიეღო გარკვეული დაფინანსება. არჩევნებში ერთად მონაწილეობდნენ და დაფინანსება, რა თქმა უნდა, მათ ხარჯზე ხდებოდა“.
ლევან ხაბეიშვილი: „ბიძინა ივანიშვილმა მოქალაქეების ხარჯზე, ნახევარი მილიონით ყოველ წელიწადს დააფინანსა ბიუჯეტის სახსრებით ტყემალაძე და თოფაძე, თითქოს ტყემალაძე და თოფაძე ისეთი გაჭირვებულები არიან, რომ მოწყალება კიდევ ბიუჯეტიდან უნდა აიღონ. რეალურად, საქმე გვაქვს პოლიტიკურ კორუფციასთან, სადაც ივანიშვილი ასე მილიონობით ლარს ანაწილებს საკუთარი შეხედულებით იმ პოლიტიკური პარტიის ლიდერებზე, რომლებიც საბოლოო ჯამში შემდეგ უკვე აკეთებენ მათ საქმეს, მათ შორის ახლა უკვე ცესკოში, სადაც „მრეწველებს“ კომისიის წევრიც ყავთ“.

„საერთაშორისო გამჭვირვალობა - საქართველომ“, „ადამიანის უფლებების სწავლებისა და მონიტორინგის ცენტრთან“ ერთად ჩაატარა კვლევა სახელწოდებით, - „დემოკრატიული რეფორმები უსაფრთხოების სექტორში“, რომლის შედეგებიც დღეს ხელისუფლებისა და დიპლომატიური კორპუსის წარმომადგენლებს, ასევე ექსპერტებს გააცნეს. მესამე სექტორი შსს-დან უსაფრთხოების სამსახურის გამოყოფას დადებითად აფასებს, თუმცა უწყებაში ამ დრომდე არსებულ პრობლემებზე მიუთითებს. კვლევის მიხედვით, სუს-ი ჭარბ უფლებამოსილებას ფლობს და არ არსებობს მასზე ზედამხედველობის განმახორციელებელი შესაბამისი უწყება. მესამე სექტორისთვის პრობლელმაა სუს-ის ხელმძღვანელის არჩევის წესიც. ნაწილს მიაჩნია, რომ ამ წესში საპარლამენტო უმრავლსობასთან ერთად, ოპოზიციაც უნდა ჩაერთოს. ისინი ამბობენ, რომ სუს-ი ანგარიშვალდებული საკანონმდებლო ორგანოსთან უნდა იყოს. ანალოგიურია პრეზიდენტის ადმინისტრაციის პოზიციაც. მესამე სექტორის კიდევ ერთი უკმაყოფილების მიზეზი სუს-ს დაქვემდებარებული წინასწარი დაკავების იზოლატორებია. არასამთავრობო ორგანიზაციებმა ხელისუფლებას ეროვნული უსაფრთხოების სისტემის გასაუმჯობესებლად 13 რეკომენდაცია წარუდგინა. სუს-ის მუშაობასთან დაკავშირებით შენიშვნები აქვს საპარლამენტო ოპოზიციას. საკანონმდებლო ცვლილებებზე უკვე მუშაობს მმართველი გუნდი. მიიღებს თუ არა ქვეყანა უსაფრთხოების ახალ მოდელს, ამაზე ჯერ საუბარი ნაადრევია, თუმცა თუ ცვლილებები განხორციელედება, სუს-ის უფროსის მოადგილე ამბობს, რომ ეს სისტემური ხასიათის უნდა იყოს და არა კონკრეტული უწყების გადასაწყვეტი.
ეკა გიგაური: „მნიშვნელოვანია, რომ გაიზარდოს საპარლამენტო კონტროლი. მნიშვნელოვანია, რომ ნდობის ჯგუფს გაეზარდოს მანდატი იმისთვის, რომ მას ჰქონდეს საშუალება ყოველდღიურ რეჟიმში აკონტროლოს სუს-ის საქმიანობა. ჩვენ ვფიქრობთ, რომ სუს-ს არ უნდა ჰქონდეს საგამოძიებო ფუნქცია, ეს უნდა იყოს უფრო მეტად ანალიტიკური სამსახური. ჩვენ ასევე ვფიქრობთ, რომ ძალიან მნიშვენლოვანია მას არ ეხებოდეს კორუფციასთან ბრძოლის საკითხები, ეს არცერთ ქვეყანაში და საერთაშორისო პრაქტიკაში ჩვენ არ გვხვდება“.
სოფო ვერძეული: „სამწუხაროდ, ამდენი ხნის განმავლობაში სხვა თანმდევი რეფორმები ვერ ვნახეთ, რომელიც უზრუნველყოფდა უსაფრთხოების სექტორის პოლიტიკური ნეიტრალიტეტის, დამოუკიდბელობის გაზრდასა და საპარლამენტო ანგარიშვალდებულების გაზრდას. ამ მიმართულებით არის სერიოზული პრობლემები, რომელზეც საუბარია კვლევაში, მათ შორის, ჩვენ მივუთითებთ, რომ დღეს უსაფრთხოების სამსახურის ხელში თავმოყრილია ჭარბი კომპეტენცია. ის ფლობს ისეთ ფუნქციებს, როგორიც არის დანაშაულის გამოძიება, კორუფციული ფაქტების გამოძიება, რაც არის სრულიად შეუთავსებელი უსაფრთხიების სამსახურის ბუნებასთან... პოლიტიკური ნეიტრალიტეტის გაზრდის მიზნით, საჭიროა უსაფრთხოების სამსახურის ხელძღვანელის თანამდებობაზე დანიშვნის და გათავისუფლების პროცედურის რეფორმა იმისთვის, რომ ეს არ იყოს ერთპიროვნულად მხოლოდ საპარლამენტო უმრვალესობის გადაწყვეტილების საგანი“.
ლიკა საჯაია: „ამ რისკს კიდევ უფრო ამძაფრებს მისი კონტროლის მექანიზმები, იმდენად სუსტი და ფორმალურია სუს-ზე ზედამხედველობა, რომ რეალური კონტროლი მას არც კი შეიძლება ვუწოდოთ“.
ბათუ ქუთელია: „საქართევლოს სახელმწიფოსთვის უმთავრესი გამოწვევა არის, მთლიანად ეროვნული უსაფრთხოების სისტემის გადაწყობა პოსტსაბჭოთა უსფრთხოების სისტემიდან, რომელსაც აქვს რაღაცა პოლიტიკური სადამსჯელო ხასიათი, დემოკრატიული ქვეყნებისათვის შესაბამისი ღია, გამჭვირვალე უსაფრთხოების სისტემაზე“.
ანა ნაცვლიშვილი: „დემოკრატია და კანონის უზენაესობაზე ორიენტირებული სახელმწიფო მოითხოვს არსებობდეს ანგარიშვალდებული უსაფრთხოების სამსახური. ანგარიშვალდებულების მიმართულებით, როგორც ამ კონფერენციაზე, ასევე სხვა არაერთ ფორმატში გაკეთებულა განცხადება, რომ ანგარიშვალდებულება უსაფრთხოების სამსახურების რჩება პრობლემად“.
თამარ ჩუგოშვილი: „ახალი რეგლამენტით, ძალიან ბევრი რამ, რაც რეკომენდაციებში არის მოცემული, არის პასუხგაცემული და ვფიქრობ, რომ გვარდება. რაც შეეხება კონკრეტულად უსაფრთხოების სექტორის ზედამხედველობას, ეს არის გარკვეული სპეციფიური სფერო იმიტომ, რომ საიდუმლო ინფორმაციასთან და სახელმწიფო უსაფრთხოებასთან არის დაკავშირებული, აქაც ჩვენ გვაქვს გარკვეული ცვლილებები რეგლამენტში“.
რომან გოცირიძე: „ნაცვლად იმისა, რომ სუს-მა შეასრულოს თავისი პირდაპირი ფუნქცია, ის დღეს არის პოლიტიკური პოლიციის, ჟანდარმის ფუნქცის მატარებელი. ჩვენი უაღრესად მწირი ბიუჯეტის კვალობაზე, სუს-ს აქვს საკმაოდ დიდი ოდენობის ხარჯები და მათი რესურსები ფინანსური და ადამიანური რესურსები, ძირითადად მიმართულია პოლიტიკუირ ოპოზიციის დევნაზე, მოსმენებზე“.
გრიგოლ ლილუაშვილი: „თუკი ჩვენ ამ კონკრეტულ სამსახურს ჩამოვართმევთ ძალაუფლებას, ეს ძალაუფლება ვერ დაიკარგება ვერსად, უნდა გადანაწილდეს სხვადასხვა ინსტანციებზე ხომ? ასე რომ, გლობალურ ჭრილშია ეს შესახედი და არამხოლოდ ერთი უწყების ჭრილში“.

ნარკოპოლიტიკის რეფორმის ფარგლებში, საპარლამენტო უმრავლესობის დეპუტატებმა კიდევ ერთი საკანონმდებლო ინიციატივა შეიმუშავეს. საუბარია ნარკოტიკული დანაშაულის წინააღმდეგ ბრძოლის შესახებ კანონში ცვლილებაზე, რომლის მიხედვითაც, მოსამართლე გამამტყუნებლი განჩენის საფუძველზე, თავად გადაწყვეტყს, რა ვადით ჩამოერთვას სამოქალაქო უფლებები ნარკოდანაშაულისთვის მსჯავრდებულს. დღეს მოქმედი ნორმა მსჯავრდებულთა მიმართ 3 წლის ვადით ავტომატურ შეზღუდევბს აწესებს. ნარკოპოლიტიკის ეროვნული პლატფორმა სწორედ მოქმედი კანონის გაუქმებას ითხოვდა. ორაგნიზაციაში ამ კონკრეტულ ცვლილებას არსებულ მდგომარეობასთან შედარებით დადებითად აფასებენ. ცვლილებების დამტკიცების შემთხვევაში, მოსამართლის ახალი დისკრეციით, მოქალაქეთა სამართლებრივ-სამოქალაქო უფლებრივი მდგომარეობის მნიშვნელოვნად გაუმჯობესებაზე საუბრობენ სამოქალაქო სექტორშიც. ცვლილების პროექტს, რომლის მიზანიც ნარკოდანაშაულისთვის მსჯავრდებულთა საზოგადოებაში რეინტეგრაციაა, მხარს უჭერს ოპოზიციაც.
აკაკი ზოიძე: „ეს ვრცელდებოდა უკლებლივ ყველა მსჯავრდებულზე გამონაკლისის გარეშე, რაც რეალურად, იმ შემთვევაში, როდესაც მხოლოდ მომხმარებელზე არის საუბარი, ზღუდავდა ასეთი ადამინის საზოგადოებაში რეინტეგრირების საშუალებას, რადგან მართვის მოწმობაჩამორთემული, საჯარო სამსახურში, ადგილობრივ სამსახურში, საადვოკატო საქმიანობა, საექიმო საქმინობა შეზღუდული ჰქონდა. ეს იყო არაჰუმანური დამოკიდებულება, ჩვენი აზრით“.
დავით ოთიაშვილი: „დღეს წარმოდგენილი ინიციატივით, ეს კანონი ავტომატურ რეჟიმში აღარ დაუწესებს ამ შეზღუდვებს ადამიანს, არამედ მოსამართლის პრეროგატივა იქნება ყოველ კონკრეტულ შემთხვევაში, ვის რა უფლება და რა ვადით შეუზღუდოს“.
გურამ იმნაძე: „ეს არის უფლებრივი გაუმჯობესება ნარკოტიკულ დანაშაულში მსჯავრდებული ადამიანისთვის, თუმცა ჩვენი თავდაპირველი მოთხოვნაა და ახლაც ამ პოზიციაზე ვართ, რომ ეს კანონი მთლიანად უნდა გაუქმებულიყო იმიტომ, რომ მსგავსი ტიპის მექანიზმს სისხლის სამართლის კოდექსი ისედაც ითვალისწინებს, როდესაც სასამართლოს შეუძლია მაგალითად საპატიმრო სასჯელის გარდა, დამატებით მსჯავრდებულს შეუზღუდოს სხვადასხვა უფლებები, მათ შორის პროფესიული საქმიანობის განხორციელების უფლება“.
გიგი წერეთელი: „ნარკოტიკული დანაშაულისთვის ნასამართლევი ადამიანი არ ნიშნავს იმას, რომ მთელი ცხოვრება, ძალიან დიდი ხნის განმავლობაში უნდა ჩამოშორდეს ყველაფერს. ამიტომ ის, რომ  მოსამართლეს ქონდეს ვთქვათ დისკრეცია, რომ ასეთ შემთხვევაში მას ზოგიერთი უფლება ადრე აღუდგინოს, ვფიქრობ, რომ აქ საწინააღმდეგო არაფერი არ არის“.

ომბუდსმენის აპარატის მიერ ჩატარებულ კვლევაში ქალებზე განხორციელებული ძალადობის ფაქტებზეა საუაბრი. ანგარიშში მოხვდა მკვლელობის 40-ზე მეტი შემთხვევა, რომელთა უმეტესობა ოჯახში ძალადობით არის გამოწვეული. სახალხო დამცველი მიმართავს პარლამენტს, რომ ფემიციდი გამოიყოს, როგორც ცალკე დანაშაული.
ნინო ლომჯარია: „თუ ჩვენ შევხედავთ ქალთა მკვლელობებს, ბოლო 3 წლის განმავლობაში, დაახლოებით მათი ნახევარი ჩადენილია სწორედ ოჯახში ძალოდობის მოტივით და იმ საქმეების დიდი ნაწილი, რაც ჩვენ გავაანალიზეთ, რაც დასრულდა ქალთა მკვლელობებით, ქალებს მეტწილად მიმართული ჰქონდათ სამართალდამცავი უწყებებისთვის. შესაბამისად, მიუხედავად იმისა, რომ შემაკავებელი ორდერის გამოწერის მაჩვენებელი არის გაზრდილი, სამწუხაროდ, არ ხდება ეფექტურად შემდეგ შემთხვევათა მონიტორინგი“.
იდა ბახტურიძე: „ბოლო 3 წლის მონაცემებით, 40-ზე მეტი ქალია მოკლული - ეს ოფიციალური ინფორმაცია, მაგრამ არაოფიციალური ინფორმაციით, კიდევ მეტი ქალია მოკული და გარდა ამისა, ჩვენ არ გვაქვს ზუსტი სტატისტიკა, როგორ აისახება ფემიციდის შემთხვევები და როგორ ითვლება იმიტომ, რომ ჩვენ არ გვაქვს კანონი. შესაბამისად, ჩვენ ბევრი წელია ვითხოვთ, რომ ეს არ შეიძლება რიგითი მკვლელობების კატეგორიაში რეგულირდებოდეს“.

[bookmark: _Toc517152575]საკუთარ კაბინეტში აფეთქებული ზვიად ლაგვილავას ოჯახი სუს-ს ფარულ მიყურადებასა და თვალთვალში ადანაშაულებს („კურიერი“)
21-საათიან „კურიერში“ გასულ სიუჟეტში ითქვა, რომ საკუთარ კაბინეტში აფეთქებული სუს-ის აფხაზეთის მიმართულების ხელმძღვანელის, ზვიად ლაგვილავას ოჯახი სახელმწიფო უსაფრთხოების სამსახურს ფარულ მიყურადებასა და თვალთვალში ადანაშაულებს. ლაგვილავას დედის მტკიცებით, ვახტანგ გომელაურსა და მისი თანამშრომლებს გარდაცვლილის ოჯახის დაშინება სურთ. ოჯახის ინფორმაციით, სუს-ის აფხაზეთის მიმართულების ხელმძღვანელი შურისძიების მიზნით მოკლეს. მკვლელობის შემკვეთად ოჯახი სუს-ის მაღალჩინოსნებს ასახელებს და ამ დანაშაულში სამეგრელოს მოქმედი გუბერნატორის, ლევან შონიას კვალს ხედავს. ზვიად ლაგვილავას ექსპერიტიზის დასკვნაში ოჯახმა ბევრი უზუსტობა აღმოჩინა, მათ შორის, ცხედარის ექსპერტიზაზე გადასვენების დრო არასწორად არის მითითებული. გამოძიების ოფიციალური ვერსიით, ზვიად ლაგვილავა უბედური შემთხვევის შედეგად შენობის ჩამონგრევას ემსხვერპლა, თუმცა ოჯახი დარწმუნებულია, რომ ზვიად ლაგვილავა ჯერ მოკლეს, შემდეგ კი უბედური შემთხვევის ინსცენირება მოახდინეს. ოჯახს მომხდარის შემდეგ ხელში კიდევ ერთი მტკიცებულება ჩაუვარდა, შენობის აფეთქებამდე, სადაც ლაგვილავას ცხედარი იპოვეს, მის ოთახში უცხო პირი გადაადგილდებოდა. 16-საათიან მასალაში ჩანს, რომ უცხო პიროვნება კაბინეტში საეჭვოდ იქცევა. ზვიად ლაგვილავა ზუგდიდის უსაფრთხოების სააგენტოს მეორე სამმართველოს შენობაში საკუთარ სამუშაო კაბინეტში 2014 წლის ოქტომბერში აფეთქდა. პირველივე ვერსია უბედური შემთხვევა და წყლის ავზის გაუმართაობა იყო. განცხადება ამის შესახებ იმავე ღამეს გამოძიების დაწყებამდე ადგილზე ჩასულმა მაშინდელმა შინაგან საქმეთა მინისტრის მოადგილემ, ვახტანგ გომელაურმა გააკეთა, მომხდარიდან 4 წლის შემდეგ კი გარდაცვლილის ოჯახი სამართალს და რეალური დამნაშავის დასჯას ითხოვს.
გულნაზი ლაგვილავა: „ვინ გამიმეტა ასე, ვინ გამამწარა? ზვიადი მოკლულია, ამაზე ორი აზრი არ არსებობს. ჯერ ჩემი ზვიადი მოკლეს სხვაგან, ააფეთქეს და მერე შეიტანეს. მეოთხე წელი მთავრდება და დავეძებ სიმართლეს, მაგრამ, ვინ მეტყვის სიმართლეს? ყოლია კვაშილავას 5 ბიჭი, სამეგრელოდან უნდოდა ბევრი ფულის გატანა, ჯანდაბა, ჯარხანა, მერე ის შეკრული იყო ჩვენს გუბერნატორთან, ხიდზე განუკითხაობაა, შემოდის ყველაფერი აფხაზეთიდან, კონტრაბანდა“.
ზვიად ლაგვილავას ახლობელი: „ზვიადი არ ჩაერთო იმ ბინძურ სქემებში და აქედან გამომდინარე ბინძურ სქემას შეეწირა ზვიად ლაგვილავა.
ჟურნალისტი: ანუ მოკლეს?
ზვიად ლაგვილავას ახლობელი: ანუ მოკლეს“.
ზვიად ლაგვილავას ახლობელი: „ჩემი მხიარული ოჯახის ცოდვას არ შეგარჩენთ. ნაგავმა შონიამ შემაძულა ზუგდიდი, ამოდით კორცხელის სასფლაოზე, ნახეთ რას გავს ჩვენი ოჯახი. შონია გეფიცები ზვიადის საფლავს, ზვიადის სულს ვფიცავარ, არ შეგარჩენ“.
ცირა მალანია: „ზვიადი შენობაში, რომ იყო და ჯერ არ იყო გამოყვანილი, იმ დროს უკვე დაწერილია დასკვნა ქუთაისში და ხელს აწერს აქაური გამომძიებელი, როცა ის აქ იყო ზუგდიდში და აქ ათვალიერებდა შენობას. დროში არის შეცდომა, ზვიადი აქ იყო ისევ და დაწერილია დასკვნა... მერე დილიდან მამაჩემმა დაავალა ჩვენს ახლობელს კაცს, შენობა არ დაანგრიოთო, ჩემი ექსპეტიზა უნდა წავიყვანოო და დილას შენობა, რომ დანგრეული დაგვხვდა და ვერაფერი ვერ გავაკეთეთ, ამით გაღრმავდა ეჭვები, დავრწმუნდით იმაში, რომ ეს არ იყო შემთხვევითობა და იყო ნამდვილი მკვლელობა... 20:26 წუთზე ვიღაც შდის ოთახში, ჩამქრალი კაბინეტიდან შედის აბანოში და ანთებს შუქს, 5 წუთის განმავლობაში რაღაცას აკეთებს აბანოში, შემდეგ აქრობს შუქს და გამოდის კაბინეტიდან“.
თედო ბულია: „საბუთები, ფოტო აპარატი, პირადობა და ა.შ. მის საკუთრებაში, რაც იყო და პირადი ნივთი, რაც ქონდა ადამიანს, ყველაფერი სეიფიანად გაქრა. შეიძლება დღეს, რასაც ვიხედავთ და ვიძიებთ, ყველაფრის პასუხი იმ სეიფში იყოს დღესაც“.

[bookmark: _Toc517152576]თბილისის ღამის ცხოვრების კონცეფცია
„მაესტროს“ დღის მთავარ „ახალ ამბებში“ გასულ სიუჟეტში ითქვა, რომ 3 თვის წინ დაანონსებული პროექტის კონცეფცია, ამ დრომდე არ არსებობს და ღამის ეკონომიკა, როგორც ქალაქის განვითარებისთვის მნიშვნელოვანი ნაწილი, ჯერ მხოლოდ დაპირებად რჩება. ქალაქის მერი ამბობს, რომ პროექტს პრობლემა არ შეექმნება და კონცეფციის შექმნის შემდეგ, თბილისის ღამის ცხოვრება, გართობა-დასვენების მოყვარულებს კიდევ უფრო მრავალფეროვან შესაძლებლობებს შესთავაზებს. საკრებულოს ოპოზიცია შიშობს, რომ ბიუჯეტის ფული უსარგებლოდ იხარჯება და პროექტი შედეგს ვერ გამოიღებს. „ნაციონალურ მოძრაობაში“ ამბობენ, რომ პროექტის განსახორციელებლად ჯერ კონცეფცია უნდა შემუშავებულიყო. ოპოზიციისგან განსხვავებით, ოპტიმისტურადაა განწყობილი, საკრებულოს უმრავლესობა. მათი ვარაუდით, კონცეფცია, წლის ბოლომდე შეიქმნება, იქამდე კი, სხვადასხვა საერთაშორისო ორგანიზაციებთან ერთად, უკვე გამოცდილი, ევროპული პრაქტიკის გაცნობა მიმდინარეობს, წლის ბოლომდე არაერთი კვლევაც უნდა მომზადდეს. სერგი გვარჯალაძე პროექტის ხელმძღვანელად, 7 მარტს დასახელდა, თუმცა კონცეფციის ძირითად მიმართულებებზე მას ჯერ არ უსაუბრია. ღამის ეკონომიკის ხელმძღვანელი, საზოგადოებამ ბოლოს, კლუბ „ბასიანთან“ ნახა, როცა კლუბში, სპეცრაზმის შესვლის შემდეგ, „დინამო არენასთან“ სიტუაციის გასარკვევად მივიდა. 
კახა კალაძე: „ეს არ ნიშნავს მხოლოდ კლუბურ ცხოვრებას, ეს არ ნიშნავს მხოლოდ ღამის კლუბებს, ეს არის მცირე და საშუალო ბიზნესის განვითარება, ეს არის ახალგაზრდობის ჩართულობა, დასაქმება, ეს არის ხელოვნება, კულტურა, ძალიან ბევრი მიმართულებაა და მგონია, საინტერესო იქნება“.
ირაკლი ნადირაძე: „ეს იყო მხოლოდ თავისი პიარი და პიარის ნაწილი და დამატებითი ბიუროკრატია მერიაში, რასაც მოწმობს სერგი გვარჯალაძის მრავალათასიანი ხელფასი. ფაქტობრივად, თავზე ჩამოამხეს იმ ადამიანებს ღამის ეკონომიკაც, ღამის კლუბებიც და ყველაფერიც, ამიტომ, ეს დარჩა პიარად, განუხორციელებელ დაპირებად და „ქართული ოცნება“ ზოგადად, გამოირჩევა მსგავსი, განუხორციელებელი დაპირებებით“.
ოთარ გრიგოლია: „ძალიან მალე პრინციპში გვექნება ის ერთიანი კონცეფცია, რომელიც გულისხმობს მცირე და საშუალო ბიზნესის ამოქმედებას და ტურისტებისთვის უფრო მეტი სერვისის შეთავაზებას იმისა გარდა, რაც უკვე ჩვენ გვაქვს და თავისთავად ცხადია, ეკონომიკის უფრო მეტად დინამიურობა. ზუსტად არ ვიცი, რამდენი დრო დასჭირდება სრულფასოვანი კონცეფციის შემუშავებას, ვინადიან, ეს კონცეფცია გულისხმობს არაერთ კვლევას, რომელიც აუცილებელია ღამის ეკონომიკის ასე ვთქვათ, ძირითადი ცვლადების აღმოსაჩენად და მის განსავითარებლად“.

[bookmark: _Toc517152577]თბილისში ბენზინგასამართ სადგურებზე კონტროლი მკაცრდება
18-საათიან „მოამბეში“ გასულ სიუჟეტში ითქვა, რომ თბილისში, ბენზინგასამართ სადგურებზე კონტროლი მკაცრდება. შესაძლოა, სადგურები, რომლებიც ვერ აკმაყოფილებენ არსებულ სტანდარტებს, დაიხუროს და მეპატრონეს კომპენსაცია ან ალტერნატიული ფართი გამოეყოს. ამ ეტაპზე დედაქალაქის მერია მოლაპარაკებას „ლაგუნა ვერეს“ მიმდებარედ არსებულ რამდენიმე ბენზინგასამართ სადგურთან აწარმოებს. სადგურების მფლობელი კომპანიების ნაწილი მერიასთან დაწყებულ მოლაპარაკებებს ადასტურებს. სპეციალისტები კანონდებლობაში არსებულ ხარვეზებთან ერთად, პრობლემას იმაში ხედავენ, რომ სადგურების უმეტესობა არათუ ევროპულ, არამედ ქართულ სტანდარტებსაც ვერ აკმაყოფილებენ.
კახა კალაძე: „ზღუდავს მოძრაობას, ავტომობილებით გადაადგილებას იქ არსებული ბენზინგასამართი სადგურები და ამ პროექტის განხოროციელებას ვაპირებთ, რომელიც უახლოეს მომავალში დაიწყება ანუ გადატანას ბენზინგასამართი სადგურების და გზის გაფართოებას“.
მოქალაქე: „თუ სახიფათოა უნდა გადაიტანო, თუ არა და იყოს, რა პრობლემაა?!“.
მოქალაქე: „აიღონ ეს ბენზინგასამართი სადუგრები და გზა გაფართოვდეს, მოძრაობა საგრძნობლად გაუმჯობესდება“.
რუსუდან რამაზაშვილი: „ჩვენგან აბსოლუტური მზადყოფნაა, იქ საუბარია უბრალოდ, გაკრვეულ გაცვლაზე ტერიტორიის და ა.შ. და ველოდებით მათ გადაწყვეტილებას ამ მიმართულებით“.
ვასილ ხორავა: „ჯერჯერობით კონკრეტული გადაწყვეტილება არ გვაქვს, თუმცა, ჩვენ ვთანამშრომლობთ ამ მიმართულებით. გადატანის ვარიანტიც განიხილება, სხვადასხვა ვარიანტებიც, შესაძლოა ადგილმონაცვლეობის ვარიანტიც“. 
ვასილ ურუშაძე: „ნებართვების გაცემის დროს უგულვებელყოფილია ტრანსპორტის პოლიტიკა, საგზაო მოძრაობის კომპონენტის ნაწილში, ქვეითთა ინფრასტრუქტურის ნაწილშიც, რაც აუცილებლად უნდა გამოსწორდეს“.

თბილისის მერია აცხადებს კონკურსს ახალი სოციალური კამპანიისთვის, სახელწოდებით - „გაუფრთხილდი ქალაქს“. სარეკლამო კომპანიების მიერ წარდგენილ პროექტებს დედაქალაქის მერია და სპეციალური კომისია გამოავლენს, საუკეთესო ავტორი კი პროექტს ექვსი თვის განმავლობაში განახორციელებს.
კახა კალაძე: „ეს პროექტი კვლევაზე დაფუძნებით განხორციელდება ზუსტად, რომ ავამაღლოთ საზოგადოების ცნობიერება ქალაქის მოვლის თვალსაზრისით იმიტომ, რომ ძალიან ბევრი ვანდალიზმის ფაქტი არსებობს. ახალი განხორციელებული პროექტები ზიანდება, სკვერები, იგივე გვქონდა ახალ ავტობუსებში, ძალიან ბევრია ასეთი შემთხვევა, სამწუხაროდ. ეს ქალაქი არის ყველასი, ყველამ უნდა გაითვალისწინოს და გაითავისოს ეს, როგორც საკუთარ სახლში, საკუთარ ოჯახში უვლი ნივთებს, უვლი, შენ საკუთარ სახლს, ისე უნდა მოვუაროთ ამ ქალაქს“.
თინათინ რუხაძე: „ჩვენმა კომპანიამ ჩაატარა კვლევა, რომელმაც აჩვენა, რომ ერთ-ერთი ძირითადი მიზეზი, რატომაც ადამიანები ვერ ზრუნავენ ქალაქზე არის ის, რომ მათ აქვთ შეგრძნება, რომ ეს იქნება ზღვაში წვეთი და  ჩვენ გვინდა, მივიტანოთ ის იდეა, რომ ეს იქნება წვეთში ზღვა. თითოეული ჩვენგანი თუ მართლაც რამეს გააკეთებს ამ ქალაქისთვის, საბოლოო ჯამში ჩვენ მართლაც  ვიცხოვრებთ ძალიან ლამაზ, კომფორტულ და ძალიან მაგარ ქალაქში“.

[bookmark: _Toc517152579]იუსტიციის უმაღლესი საბჭო
[bookmark: _Toc517152580]ა) იუსტიციის უმაღლესი საბჭოს განხილვის თემა გახდა „კურიერი P.S.“-ში გასული რეპორტაჟი, რომელიც სასამართლო სისტემაზე სოსო გოგაშვილისა და უჩა მამაცაშვილის გავლენას ეხება
„კურიერი P.S.“-ში გასულ რეპორტაჟს, რომელიც სასამართლო სისტემაზე სუს-ის მაღალჩინოსნის, სოსო გოგაშვილსა და ბიძინა ივანიშვილის დეიდაშვილის, უჩა მამაცაშვილის გავლენას ეხება, შეფასებები მოჰყვა იუსტიციის უმაღლეს საბჭოში. საბჭოს არამოსამართლე წევრის, ნაზი ჯანეზაშვილის თქმით, ის აღნიშნულ საკითხს შეისწავლის, თუმცა მიაჩნია, რომ აუცილებელია, ჩანაწერებთან დაკავშირებით შესაბამისმა უწყებებმა გამოძიება დაიწყონ. ჯანეზაშვილი ღიად საუბრობს სასამართლო სისტემაში არსებულ პრობლემებზეც. მის მიერ გაკეთებული განცხადებები იუსტიციის უმაღლეს საბჭოში კრიტიკის საგანი გახდა.
ნაზი ჯანეზაშვილი: „დღეს ამ საკითხს არ დავაყენებ, რადგან არ  მაქვს დეტალური ინფორმაცია. რაც მოვისმინე ვიდეოჩანაწერიდან, ერთი რამ ჩემთვის იყო ცხადი, რომ აქ იყო საუბარი სასამართლოს გაჩერებაზე, ასეთი ტერმინი იყო გამოყენებული, ჩვენ ვიცით, რომ სასამართლო პროცესები ხანგრძლივად ჭიანურდება, არის შემთხვევები, რომ ზოგიერთი მაგალითები, როდესაც საქმე სწრაფად იხილება და არის მაგალითები, როდესაც განუსაზღვრელი ვადით ხდება სასამართლო პროცესების გადადება და გაჭიანურება. ამიტომ, მე ამ ტერმინს გაჭიანურებას დავუკავშირებდი. ვფიქრობ, რომ სასამართლო, რომ დამოუკიდებელი არ არის და სასამართლო, რომ გარკვეული ინტერესების ფარგლებში მოქმედებს, ეს არის ძალიან ცხადი და ჩვენ ამას ვხედავთ იუსტიციის უმაღლესი საბჭოს სხდომებზეც კი. აქ არ არის აუცილებელი, ჩავეძიოთ კონკრეტულ საქმეს. ცხადია, რომ საბჭოს და სასამართლო სისტემას ხშირ შემთხვევაში აქვს გარკვეული ინტერესები. ჩემი კომპეტენციის ფარგლებში და რესურსების ფარგლებში, რომელიც მე მაქვს, სიამოვნებით შევისწავლი, თუმცა ვფიქრობ, რომ ამით პირველ რიგში უნდა დაინტერესდეს გამოძიება, როდესაც საქმე ეხება უშუალოდ სასამართლოს, ჯერი არის უკვე შესაბამის უწყებებზე. მათ უნდა გამოიძიონ ეს საკითხი და აუცილებლად შეისწავლონ დეტალურად, რადგან ყველამ უნდა მიიღოს ინფორმაცია და ბუნებრივია, მეც დაინტერესებული ვარ ამით“.
შოთა ქადაგიძე: „იუსტიციის უმაღლესი საბჭოს საკონკურსო-საატესტაციო კომისიის მიერ ჩატარდა კონკურსი, რომლითაც შეირჩა იისტიციის უმაღლესი საბჭოს წევრი  რეფერენტები. ქალბატონმა ნაზიმ გასულ კვირას გაავრცელა ინფორმაცია, რომ ეს კონკურსი, რომელიც ჩატარდა იუსტიციის უმაღლს საბჭოში, იყო არაობიექტური იმის გამო, რომ თითქოს საკონკურსო კომისიის თავმჯდომარედ დავინიშნე იმის გამო, რომ ვმუშაობდი თბილისის საქალაქო სასამართლოში. მინდა ქალბატონ ნაზის შევახსენო, რომ  კომისიაში, ასევე იუსტიციის უმაღლესი საბჭოს 5 დეპარტამენტის უფროსი შედიოდა, ასევე მოწვეული ლექტორი თსუ-დან და  კონკურსი ჩატარდა სრულიად ობიექტურად. ნაზი ჯანეზაშვილის ინტერესი არის, რომ ყველა საკითხი, რომელიც იუსტიციის უმაღლეს საბჭოში მიმდინარეობს, წარმოაჩინოს უარყოფით კონტექსტში, მოახდინოს იუსტიციის უმაღლესი საბჭოს დისკრედიტაცია“.

2 საათზე მეტხანს გაგრძელდა იმ 7 მოსამართლესთან გასაუბრება, რომლებიც სამწლიანი გამოსაცდელი ვადით იყვნენ დანიშნულები და ამ ვადის ამოწურვის შემდგომ, სურვილი აქვთ, უვადო მოსამართლედ დაინიშნონ. როგორც გასაუბრებების დასრულების შემდგომ, საბჭოს არამოსამრთლე წევრმა, ანა დოლიძემ „მაესტროსთან“ საუბრისას განაცხადა, დღევანდელმა გასაუბრებებმა კიდევ ერთხელ ცხადყო, რომ ქართულ მართლმსაჯულებაში სისტემური პრობლემები არსებობს და პრაქტიკულად, გარეშე პირთათვის, ამ სისტემაში დასაქმება-დანიშვნა შეუძლებელია. ის იმ აუცილებელ რეფორმებზე საუბრობს, რომლებიც უნდა გატარდეს სისტემაში, თუმცა მის მოსაზრებას არ იზიარებს საბჭოს მდივანი. გიორგი მიქაუტაძის თქმით, ბოლო პერიოდში, სისტემაში 114-ზე მეტი ახალი მოსამართლე დაინიშნა და შესაბამისად, ის მოსაზრება, რაც გააჟღერა საბჭოს არამოსამართლე წევრმა, არასწორია და საზოგადოების სიცრუეში შეყვანას ემსახურება.
ანა დოლიძე: „სასამართლო სისტემა ჩაკეტილია, ის დახურულია განსხვავებული გამოცდილების, განსხვავებული შეხედულების, განსხვავებული პროფესიული პერსპექტივების პირებისათვის. მხოლოდ და მხოლოდ გამყარდა გასაუბრებების შედეგად, ეს დაკავშირებულია, რა თქმა უნდა, იმასთან, თუ როგორ ხდება მოსამართლეების მომზადება, როგორ არის იუსტიციის სკოლა პირდაპირ გადაბმული ისუსტიციის საბჭოსთან, ეს საჭიროებს თუ ჩვენ გვინდა სასამართლო სისტემის ცვლილება, საჭიროებს რეფორმას, რა თქმა უნდა“.
გიორგი მიქაუტაძე: „დაახლოებით მესამედით არის გადახალისებული სასამართლო სისტემა ახალი კადრების კუთხით და ეს მარტივი ციფრები არის, რომელიც საჯარო ინფორმაციაა და შეგიძლიათ ნებისმიერი გაეცნოთ. არ არის ეს სიმართლე, რომ სასამართლო არის დახურული და  მხოლოდ ესე ვთქვათ, რაღაცა კონკრეტული კადრებით, ეს არის ცრუ ინფორმაცია, პირდაპირ შემიძლია გითხრათ, სისტემატიურად მიმდინარეობს განახლება, სასამართლო კორპუსის და თუ არ ვცდები, 114 მოსამართლეა, რომელსაც იუსტიციის უმაღლესი სკოლა აქვს გავლილი“.

[bookmark: _Toc517152582]ელისო კილაძე მთავარი პროკურატურისგან სოსო გოგაშვილისა და კახა მიქაიას სატელეფონო საუბრის შესახებ გამოძიების დაწყების ითხოვს
გაზეთ „ქრონიკა პლუსის“ რედაქტორი მთავარ პროკურატურას სოსო გოგაშვილის, უჩა მამაცაშვილისა და ყველა იმ პირის დაკითხვისკენ მოუწოდებს, რომელიც კახა მიქაიასა და სოსო გოგაშვილის სატელეფონო საუბარშია ნახსენები. ელისო კილაძე ფიქრობს, რომ შესაძლოა, სუს-ის უფროსის მოადგილე, მთავარი მოწმის ქვეყნიდან გაყვანას გეგმავდეს.
ელისო კილაძე: „საქმე ეხება კონკრეტულ სისხლის სამართლებრივ დევნას, მოწმის მიერ ჩვენების სანაცვლოდ, ბიზნესების თემის დალაგებას. ასევე ძალიან საყურადღებოა ამ ჩანაწერში ფრაზა, რომ იოსებ გოგაშვილმა ერთი სატელეფონო ზარით, რომელიღაც სასამართლო პროცესის საქმე მოაგვარა. მე გუშინ მივიღე ინფორმაცია იმის თაობაზე, რომ სოსო გოგაშვილის ინიციატივით შედგა სატელეფონო საუბარი სოსო გოგაშვილსა და მთავარ მოწმე პაპაიას შორის. გოგაშვილი აპირებს, მთავარი მოწმე ქვეყნიდან გაიყვანოს. კონკრეტულად საუბარია ბალტიისპირეთის ქვეყნებზე. უნდა გაუმზდონ მას ერთწლიანი  ვიზა, შემდეგ ის იქ ჩაეწერება, დარჩება და ეს საქმე დარჩება გამოუძიებელი“.

[bookmark: _Toc517152583]ზაალ უდუმაშვილმა მძიმე სოციალურ და ეკონომიკურ პირობებში მცხოვრები ზურაბიშვილების ოჯახი მოინახულა
„ნაციონალური მოძრაობის“ ერთ-ერთი ლიდერი, ზაალ უდუმაშვილი დღეს ზურაბიშვილებს 10-სულიან ოჯახში იმყოფებოდა, რომელიც მძიმე სოციალურ და ეკონომიკურ პირობებში ცხოვრობს. მათი პრობლემა ბანკებსა და მიკროსაფინანსო ორგანიზაციებს უკავშირდება. ზურაბიშვილები, პენსიონერ მოხუცებთან და მცირეწლოვან ბავშვებთან ერთად შესაძლოა ღია ცისქვეშ აღმოჩნდნენ. ზაალ უდუმაშვილმა მათ „ნაციონალური მოძრაობის“ ახალი ინიციატივა გააცნო და გარანტიის სერთიფიკატი გადასცა, რომელიც სხვადასხვა კატეგორიის დაზარალებულებისთვის ზარალის ანაზღაურებას ითვალისწინებს.
ქეთევან ზურაბიშვილი: „პენსიონერები და მცირეწლოვნები გვყავს ოჯახში და ფიზიკურად ამ დოლარების გადახდას ვერ ავუდივართ ჩვენ და ჩათვალეთ, რომ დაკარგულია ეს ბინა. სოციალური გვქონდა და მოგვიხსნეს. პენსიები, რომლებიც გვაქვს, კრედიტებით და ბანკის სესხებით განახევრებულია, მაგრამ იმ სესხებსაც აღარ გავძლევენ და ვეღარც ვფარავთ, რაც გვაქვს აღებული“.
ზაალ უდუმაშვილი: „ზურაბიშვილების ოჯახი  ერთ-ერთია საქართველოს ათი ათასობით მოქალაქისგან, რომელიც დააზარალა ბიძინა ივანიშვილის საბანკო სინდიკატმა. ის პრაქტიკულად დატოვეს არამხოლოდ საცხოვრებელი სახლის, არამედ ლუკმა-პუირის  გარეშე. ყველა ადამიანს, ვისაც „ქართულმა ოცნებამ“ და პირადად ბიძინა ივანიშვილმა შეუქმნა ესეთი პრობლემები და დატოვა საცხოვრებელი სახლისა და ლუკმა-პურის გარეშე, ჩვენ მათ გადავცემთ საგარანტიო  სერტიფიკატებს და ეს სერტიფიკატები იქნება იმის გარანტია, რომ მათ აუნაზღაურდებათ აუცილებალდ დაკარგული თანხა და საშუალება მიეცემათ, რომ შეღავათიანი პირობებით ისარგებლონ ჩვენი ხელისუფლების მოსვლის შემდეგ, რაც იმას გულისხმობს, რომ გამოცხადდება 2-წლიანი მორატორიუმი და შემდეგ უკვე შეღავათიანი პირობებებით  გადაიხდიან საბანკო დავალიანებებს“.

[bookmark: _Toc517152584]ქურდული სამყაროს წევრობის ბრალდებით შსს-მ 6 პირი დააკავა
ბოლო ორი დღის განმავლობაში თბილისსა და საქართველოს რეგიონებში კრიმინალურ ავტორიტეტებთან კავშირის ბრალდებით, შსს-მ 6 პირი დააკავა, არც ერთი მათგანი დანაშაულს არ აღიარებს. ერთ-ერთი სპეცოპერაცია ზესტაფონში ჩატარდა. ბოლო 6 თვეა, რაც ბიზნესმენ გიორგი ჯიხვაშვილს ქურდული სამყაროს წევრები საკუთარი ბიზნესის მფარველობის სანაცვლოდ, შემოსავლის 30%-იან წილს, მუქარითა და ქურდული გარჩევის გზით სძალავდნენ. ამირან და მალხაზ ბოჭორიშვილები, თენგიზ კეთილაძესთან ერთად კაფეს მფლობელს აიძულებდნენ, რომ კრიმინალურ ავტორიტეტებთან ეთანამშრომლა, წინააღმდეგ შემთხვევაში კი მოკვლითა და ბიზნესის ჩაძირვით ემუქრებოდნენ. გამოძიების ინფორმაციით, კრიმინალური სამყაროს წარმომადგენლები ზესტაფონელ ბიზნესმენს ფულს კანონიერი ქურდის, ფრიდონ სულაქველიძის, იგივე „პაწუას“ დავალებით სძალავდნენ. ზესტაფონის პარალელურად სპეცოპერაცია ჩატარდა მარნეულშიც. ამ შემთხვევაში საქმე კანონიერი ქურდების სახელით რეკეტსა და ფულის გამოძალვას ეხება. პოლიციის ინფორმაციით, მარნეულში დაკავებული ორივე პირი კანონიერი ქურდის, ნადირ სალიფოვის, იგივე „გულის“ დავალებით ქურდულ გარჩევებს აწყობდა და ხალხს დიდი ოდენობით თანხას სძალავდა. ქურდული სამყაროს წევრობას ედავებიან 56 წლის გივი ელიკაშვილსაც, რომელიც 16 ივნისს აეროპორტში დააკავეს. 
მამუკა ჭელიძე: „შსს განაგრძობს ორგანიზებული დანაშაულის და „ქურდული სამყაროს“ წინააღმდეგ შეურიგებელ ბრძოლას. იმერეთის, რაჭა-ლეჩხუმისა და ქვემო სვანეთის პოლიციის და განსაკუთრებულ დავალებათა დეპარტამენტების, ასევე, სახელმწიფო უსაფრთხოების სამსახურის დასავლეთის რეგიონული მთავარი სამმართველოს თანამშრომლებმა, ერთობლივად ჩატარებული ოპერატიულ-საგამოძიებო ღონისძიებების შედეგად, მოსამართლის განჩინების საფუძველზე, ზესტაფონში, „ქურდული სამყაროს“ წევრობის ბრალდებით, კრიმინალური ავტორიტეტები, „ქურდული სამყაროს“ აქტიური წევრები: 1984 წელს დაბადებული თ.კ., 1967 წელს დაბადებული, წარსულში ნასამართლევი მ.ბ. (მეტსახელად „ბახა-ბახა“) და 1968 წელს დაბადებული, წარსულში მრავალჯერ ნასამართლევი ა.ბ. დააკავეს. მათ მიერ ჩადენილი დანაშაული 7-დან 10 წლამდე თავისუფლების აღკვეთას ითვალისწინებს. გამოძიებით დადგინდა, რომ ბრალდებულები აღიარებენ „ქურდულ სამყაროს“. ისინი მონაწილეობას იღებდნენ „ქურდულ გარჩევებში“ და აქტიური კავშირი ჰქონდათ უცხოეთში მყოფ ქართველ „კანონიერ ქურდთან“ - ფრიდონ სულაქველიძესთან (მეტსახელად „პაწუა“) და მის ძმასთან - ხვიჩა სულაქველიძესთან, რომლებისგანაც დავალებებს იღებდნენ და „ქურდული სამყაროს“ მიერ დადგენილი წესებით მოქმედებდნენ. კერძოდ, ბრალდებულები ზესტაფონში მდებარე ერთ-ერთი კაფეს მფლობელისგან, 1977 წელს დაბადებული გ.ჯ.-სგან, „კანონიერი ქურდის“ - ფრიდონ სულაქველიძის მიერ მისი სამეწარმეო საქმიანობის მფარველობის სანაცვლოდ, მუქარითა და ქურდული გარჩევის გზით, ყოველთვიურად მოგების 30 პროცენტის გადახდას მოითხოვდნენ. ხვიჩა სულაქველიძის ადგილსამყოფელის დადგენის და დაკავების მიზნით, ტარდება ოპერატიულ-სამძებრო და საგამოძიებო ღონისძიებები. გამოძიება მიმდინარეობს საქართველოს სსკ-ს 223-ე პრიმა მუხლის 1-ლი ნაწილით, რაც „ქურდული სამყაროს“ წევრობას გულისხმობს. ასევე, „ქურდული სამყაროს“ წევრობის ბრალდებით დაკავებულია წარსულში სხვადასხვა მძიმე დანაშაულისთვის ნასამართლევი 2 პირი. ცენტრალური კრიმინალური პოლიციის დეპარტამენტის ორგანიზებულ დანაშაულთან ბრძოლის მთავარი სამმართველოს და საქართველოს მთავარი პროკურატურის თანამშრომლებმა, ერთობლივად ჩატარებული ოპერატიულ-სამძებრო და საგამოძიებო ღონისძიებების შედეგად, ე.წ. კრიმინალური ავტორიტეტები - 1980 წელს დაბადებული ბ.ბ. და 1981 წელს დაბადებული ჯ.ო. დააკავეს. მათ მიერ ჩადენილი დანაშაული 7-დან 10 წლამდე ვადით თავისუფლების აღკვეთას ითვალისწინებს. სამართალდამცველებმა ბ.ბ. და ჯ.ო., მოსამართლის განჩინების საფუძველზე, საკუთარ საცხოვრებელ სახლებში დააკავეს. პოლიციამ, დაკავებულების პირადი და საცხოვრებელი სახლების ჩხრეკისას, მობილური ტელეფონები ამოიღო, რომლებშიც ბრალდებულების „ქურდული სამყაროს“ წევრებთან კავშირის დამადასტურებელი ინფორმაცია ინახება. გამოძიებამ დაადგინა, რომ ბ.ბ.-მ და ჯ.ო.-მ, უცხოეთში მყოფ „კანონიერ ქურდთან“ - ნადირ სალიფოვთან (მეტსახელად „გული“) შეთანხმებით, მოქალაქეს „ქურდული გარჩევა“ მოუწყეს და დიდი ოდენობით თანხას სძალავდნენ. გამოძიების ინფორმაციით, ბრალდებულები მონაწილეობას იღებდნენ „ქურდულ გარჩევებში“ და „ქურდული სამყაროს“ მიერ დადგენილი წესებით მოქმედებდნენ. გამოძიება „ქურდული სამყაროს“ წევრობის ფაქტზე მიმდინარეობს, საქართველოს სსკ-ს 223-პრიმა მუხლის 1-ლი ნაწილით. მიმდინარე წლის 16 ივნისს შინაგან საქმეთა სამინისტროს კახეთის პოლიციის დეპარტამენტის თანამშრომლებმა თბილისის საერთაშორისო აეროპორტში „ქურდული სამყაროს“ წევრი, 1962 წელს დაბადებული გ.ე. დააკავეს. დაკავებული სამართალდამცველების მიერ სისხლის სამართლის კოდექსის 223 პრიმა მუხლის პირველი ნაწილით 2007 წლიდან იძებნებოდა, რაც „ქურდული სამყაროს“ წევრობას გულისხმობს და 7-დან 10 წლამდე ვადით თავისუფლების აღკვეთას ითვალისწინებს. გ.ე. აღიარებს „ქურდულ სამყაროს“. მას მჭიდრო კავშირი ჰქონდა საზღვარგარეთ მყოფ „კანონიერ ქურდთან“ - ზაზა ელიკაშვილთან და „ქურდული სამყაროს“ სხვა წარმომადგენლებთან: ოთარ ელიზბარაშვილთან (მეტსახელად „ჭაღარა“), გიორგი ახალმოსულიშვილთან (მეტსახელად „ბურვაკა“), ნოდარ გიორგაძესთან (მეტსახელად „ოდო“) და ბესიკ ჭანყოშვილთან (მეტსახელად „დრელე“). შეგახსენებთ, რომ მიმდინარე წლის 16-17 აპრილს, ქართველი, ფრანგი და ბერძენი სამართალდამცველების ორწლიანი, საპოლიციო თანამშრომლობის შედეგად, საფრანგეთსა და საბერძნეთში წარმატებით ჩატარდა სპეცოპერაცია სახელად - „Caucase Normandie“, რომლის დროსაც 4 ქართველი „კანონიერი ქურდი“ და ქართული კრიმინალური დაჯგუფების 34 წევრი დააკავეს. მიმდინარე წლის 15 ივნისს საფრანგეთის ქალაქ ნანსში მათი სასამართლო პროცესი დასრულდა. „კანონიერ ქურდებს“ - კახა შუშანაშვილს, ზაზა ელიკაშვილსა და გიორგი ელერჯიას 10 წლით თავისუფლების აღკვეთა შეეფარდათ და სამუდამოდ აეკრძალათ საფრანგეთის ტერიტორიაზე შესვლა. დაკავებულ ბიძინა ბაკურიძეს კი 7 წლით თავისუფლების აღკვეთა შეეფარდა და მასაც სამუდამოდ აეკრძალა საფრანგეთის ტერიტორიაზე შესვლა. დაკავებულები რჩებიან პატიმრობაში. საზოგადოებას შევახსენებთ, რომ „ქურდული სამყაროს“ წევრობისა და „კანონიერი ქურდობისთვის“ სასჯელი გამკაცრდა, ხოლო „ქურდული სამყაროს“ საქმიანობის მხარდაჭერა, შეკრების ორგანიზება, ქურდული სამყაროს წევრისთვის და კანონიერი ქურდისთვის მიმართვა სისხლის სამართლის წესით დასჯადი დანაშაული გახდა“.
გიორგი ჯივახაშვილი: „გაიხსნა თუ არა, იმ დღიდან შემოტევები წამოვიდა მძაფრი, უკვე კატეგორიულად ითხოვდნენ, რომ მე უნდა მყოლოდა ვიღაც „კრიშ“ა. მე ვფიქრობ, რომ საქმის მიმცემები გარეთ არიან, რომელი საქმის მიმცემებიც ნუ ახლა სახელს და გვარს ვერ დავამხსოვრებს., დაინტერესებული არიან ამ ობიექტით რა, ამ შენობით მე რაც მეკუთვნის“.
ნინო ბოჭორიშვილი: „ადამიანი ჩამოვიდა გერმანიიდან, მეტადონის პროგრამაშია. ავიდოდა მეტადონზე, ჩამოვოდოდა. მთელი დღე იყო თავის შვილიშვილებთან. აბსოლუტურად გარეთ არ გადიოდა იმიტომ, რომ არ ქონდა არსად გასასვლელი. ჩემ ქმარს ბიზნესიც ქონდა, ურთიერთობებიც ქონდა, მაგრამ ისე წავიდა მისი ცხოვრება, რომ იჯდა სახლში“.
სოფო კეთილაძე: „ჩემი შვილი არის ხის ხელოსანი, მეტალოპლასტმასის ვეშის აწყობაზე მუშაობს. უკვე თითქმის 14 წელიწადია. თავისი პატიოსნებით, ზრდილობით, ადამიანობით, ალბათ, იმაზე მეტ სამსახურს გაუწვეს საზოგადოებას, ვიდრე იზოლირებით“.
მარნეულში დაკავებულის ახლობელი: „ჩვენ ერთად ვმუშაობდით მუშად თბილისში დაახლოებით, 30-წელია ვიცნობ და ერთი წელია ერთად ვმუშაობ. არანაირი პრობლემა არ გვქონია“.
მარნეულში დაკავებულის ახლობელი: „ნებისმიერ ხალხთან იკითხე, როგორი ადამინია, რანაირი ადამიანია. არავისთან არანაირი პრობელემა არ იყო. რა ვიცი, ერთი წელია თბილისში მუშაობდა“.
ზურაბ როსტიაშვილი: „არავითარ ქურდული სამყაროს არცერთ წევრს არ იცნობს და არავისთან კავშირი არ ქონია. ამის დამადასტურებელი მტიკებულბას პროკურატურა, რომ მას ქუდრული სამყაროს წევრებთან, კანონიერ ქურდებთან ქონდა კავშირი, ამის დამადასტურებელს ვერაფერ ვერ წარმოადგენდნენ“.

[bookmark: _Toc517152585]თბილისის საბავშვო ბაღებში აღსაზრდელთა რეგისტრაცია დაიწყო
სასურველ ბაღში რეგისტრაცია პირველ ეტაპზე სპეციალური საჭიროების მქონე ბავშვებს, სოციალურად დაუცველი ოჯახების შვილებს, 2015 წლის 13 ივნისის სტიქიის შედეგად დაზარალებულთა შვილებს, ჩვილ ბავშვთა სახლების აღსაზრდელებსა და იმ პირებს შეეძლოთ, რომელთა დედმამიშვილებიც უკვე სწავლობენ იმავე სააღმზრდელო დაწესებულებაში. წელს პირველად სარეგისტრაციო ფორმა, რეგისტრაციის დაწყებამდე არ გააქტიურდა და ის საიტზე, ზუსტად 12 საათზე გამოჩნდა. ამ სიახლის შესახებ ინფორმაცია ანა ტურაბელიძეს არ ჰქონდა. მშობელი ამბობს, რომ ბოლო წლებთან შედარებთ პროცესი გამარტივებულია, თუმცა ცვლილებების შესახებ მშობლების ინფორმირება ნაკლებად ხდება. მიუხედვად იმისა, რომ რეგისტრაციის პირველმა ეტაპმა ხარვეზებისა და მშობლების პრეტენზიების გარეშე ჩაიარა, ბაგა-ბაღების მმართვის სააგენტო რეგისტრაციის მეორე, საყოველთაო ეტაპზე დაბრკოლებებს მაინც ელოდება, რადგანაც აღსაზღდელების რაოდენობა ბაღებში ადგილების რაოდენობას მკვეთრად აჭარბებს. 
ბაჩო გერგედავა: „მივედი ამ საგენტოში და ჩემდა გასაკვირად, ყველანაირი ბიუროკრატიის გარეშე, ძალიან სწრაფად და უმტივნეულოდ მოხდა ბავშვის გადაყვანის და ახალ ბაღში რეგისტირების პროცესი. ბედნიერი ვარ იმის ცოდნით, რომ 17 სექტემბერს წავა იქ, სადაც უსაფრთხოდ იქნება“.
ანა ტურაბელიძე: „მეგონა, რომ მექნებოდა წინა საათებში დრო, რომ წინასწარ გამემზადებინა და შემევსო რეგისტრაციის ფორმა, თუმცა, მაინც ვფიქრობ, რომ  წინა წლებთან შედარებით ბევრად უფრო გამარტივებულია“.
კახაბერ გვანცელაძე: „ბაზა და პროგრამა უშუალოდ სრულიად გამართულად მუშაობს. ჩვენი მოლოდინი არის ის, რომ გარკვეულ ნაწილი შესაძლებელია ვერ დარეგისტრირდეს, თუმცა შევეცდებით მაქსიმალურად, რომ უკვე სექტემებრში იმ ბაღებში დავარეგისტრიროთ, სადაც თავისუფალი ადგილები გვექნება. 9 ახალი ბაღი იხსნება და ორი ახალი დამატებითი შენობა ემატება არსებულ ბაღებს. აქედან გამომდინარე, წინა წლებთან შედარებით ეს პრობლემა შემსუბუქებული იქნება“.

[bookmark: _Toc517152586]სურსათის ეროვნული სააგენტოს წარმომადგენლებმა საბავშვო ბაღების დირექტორებს სახელმწიფო კონტროლის შედეგები გააცნეს
სურსათის ეროვნული სააგენტოს წარმომადგენლებმა საბავშვო ბაღების დირექტორებს სახელმწიფო კონტროლის შედეგები გააცნეს და დეტალური ინფორმაცია მიაწოდეს სურსათის უვნებლობის სტანდარტების შესახებ. შეხვედრაზე აღინიშნა, რომ სურსათის ეროვნული სააგენტო ამ საკითხში თანამშრომლობს ბაღების მართვის სააგენტოსთან, გაიცემა რეკომენდაციები ბაღების კვების ბლოკებში სანიტარულ-ჰიგიენური ნორმების, ტემპერატურული რეჟიმისა და სხვა საკითხების სტანდარტებთან სრულად შესაბამისობასთან დაკავშირებით.
კახაბერ გვანცელაძე: „ბავშვთა უსაფრთხოება, საკვები პროდუქტების უსაფრთხოება, სამზარეულოების ჰიგიენური ნორმების დაცვა არის ჩვენი ერთ-ერთი პრიორიტეტი. ყველა დირექტორი, თბილისის ბაგა-ბაღების, შევახვედრეთ, დაისვა სხვადასხვა საკითხები, რომლებიც აქტიური არის, ძირითადად, ეხებოდა იმ მონიტორინგს, რომელსაც აწარმოებს სააგენტო“.
ვასილ ბასილაძე: „შეკითხვები იყო, როგორც სურსათის მოკლევადობასთან დაკავშირებით, შენახვის პირობებთან, ასევე, ეტიკეტირების წესთან მიმართებაში. ჩვენ მათ ავუსხენით, თუ როგორ უნდა იყოს სურსათი შენახული, შემდეგ გამოყენებული, რას უნდა მიექცეს ყურადღება ეტიკეტირების ნაწილში და ასევე, მიკვლევადობა როგორი უნდა იყოს გათვალისწინებული“.

[bookmark: _Toc517152587]„კორუფციასთან ბრძოლის საინფორმაციო ცენტრის“ ხელმძღვანელი მერაბ ღოღობერიძე ბათუმში ერთ-ერთი აფთიაქის დახურვას ითხოვს
„კორუფციასთან ბრძოლის საინფორმაციო ცენტრის“ ხელმძღვანელი, ყოფილი პატიმარი, მერაბ ღოღობერიძე ბათუმში ერთ-ერთი აფთიაქის დახურვას ითხოვს. მისი განცხადებით, აღნიშნულ აფთიაქში ფსიქოტროპული ნივთიერებები ყოველგვარი რეცეპტის გარეშე იყიდება, მათ შორის, არასრულწლოვნებზე. მერაბ ღოღობერიძის მტკიცებით, ობიექტს პოლიციის ყოფილი მაღალჩინოსნის, სოსო ალავიძის კომპანია იცავს, თავად ე.წ. სააფთიაქო ნარკომანიას კი ხელისუფლების მაღალჩინოსნები მფარველობენ. ღოღობერიძემ დღეს ადგილზე საპატრულო და კრიმინალური პოლიცია გამოიძახა და აფთიაქის საქმიანობის გამოძიება მოითხოვა.
მერაბ ღოღობერიძე: „მოსახლეობა ჩამოდის და ამ აფთიაქში ყიდულობს წამლებს, რომლებიც ნარკოტიკულ ნივთიერებებს შეიცავს. მიუხედავად იმისა, რომ არაერთხელ დაილუქა შემოსავლების სამსახურის მიერ, მაინც აგრძელებენ საქმიანობას, იმიტომ, რომ ეს არის სოსო ალავიძის დაცვის ქვეშ მყოფი ობიექტი“.

[bookmark: _Toc517152588]7 ნოემბრის საქმეზე ბრალდების მოწმე დაიკითხა
2007 წლის 7 ნოემბრის საქმეზე მიმდინარე სასამართლო პროცესზე ბრალდების მოწმე, რუსთავის მეტალურგიული ქარხნის ყოფილი გენერალური დირექტორი, ვიტალი ელიგულაშვილი დაიკითხა. სხდომაზე მან აღნიშნა, რომ ქარხნის დირექტორად მუშაობა 2007 წლიდან დაიწყო. მოწმის თქმით, მითითებებს მას ჯოზეფ ქეი აძლევდა, რომლის დავალებითაც, 2008 წელს ერთ-ერთ ხელშეკრულებასაც მოაწერა ხელი. პროკურორის განმარტებით, სწორედ ამ ხელშეკრულების პირობების დარღვევის გამო, ბადრი პატარკაციშვილის მფლობელობაში არსებულ კომპანიას 35 მილიონამდე ლარის ზარალი მიადგა. ასევე დაიკითხნენ ადვოკატები, რომლებსაც შეხება ჰქონდათ ამ ხელშეკრულებასთან და სხვადასხვა პროცედურულ საკითხებთან. დაცვის მხარეს დღეს კომენტარი არ გაუკეთებია. 7 ნოემბრის, ტელეკომპანია „იმედის” დარბევისა და ბადრი პატარკაციშვილის წილების გასხვისების საქმეზე ბრალდებულები არიან მიხეილ სააკაშვილი, ვანო მერაბიშვილი, გიგი უგულავა, დავით კეზერაშვილი და ზურაბ ადეიშვილი.

